
Ágrip  

Í þessari rannsókn er viðhorf ungra nemenda til námsumhverfis síns kannað í einum 

grunnskóla á höfuðborgarsvæðinu. Markmiðið var að fá fram skoðanir nemenda á því 

hvar þeim þætti best að læra innan veggja skólans, auk þess sem leitast var við að fá 

fram sem skýrasta mynd af viðhorfum þeirra til námsumhverfisins. Námsumhverfi 

ungra nemenda er mikilvægur þáttur í skólalífi þeirra, þeir verja þar löngum tíma á 

hverjum skóladegi og er því mikilvægt að það sé bæði þægilegt og öruggt. Til þess að 

nemendum líði vel í skólastofunni þarf kennarinn að búa þeim gott umverfi og koma til 

móts við þarfir þeirra og skoðanir eins og frekast er kostur.  

Nemendur á 3. námsári voru spurðir hvar í skólastofunni og næsta nágrenni hennar 

þeim þætti best að læra. Svar þeirra var í formi ljósmyndar af þeim stað. Að því loknu 

voru tekin hópviðtöl þar sem nemendum var skipt niður í fimm litla hópa. Þeir svöruðu 

spurningum og notuðu myndirnar sér til halds og trausts. Stuttu eftir viðtölin voru 

vettvangsathuganir. Fylgst var með í nokkrum kennslustundum í heimastofu nemenda. 

Kennari þeirra var viðstaddur. Meðal annars var fylgst með því hvort samræmi væri 

milli þess sem fram kom á vettvangi og því sem nemendur sögðu í viðtalinu.  

Helstu niðurstöður voru þær að 13 nemendum af 18 sem tóku þátt í rannsókninni, 

fannst best að læra á öðrum stað en við sitt eigið borð í skólastofunni. Í 

vettvangsathugunum kom í ljós að þeir nemendur sem sögðust vilja læra annarsstaðar 

en við eigið borð báðu kennarann gjarna um leyfi til að færa sig. Nemendur voru 

almennt ánægðir með umhverfi sitt og nefndu í fjóra staði sem þeim fannst gott að 

læra á: gang fyrir utan skólastofuna, sitt eigið sæti í skólastofunni, heimakrók inni í 

stofunni og einn nemandi valdi námsver. Nemendurnir sóttu í næði, ró og vinnufrið en 

þau nefndu einnig að gott væri að vera i nálægð við kennarann.  

Abstract 

Students‘ perspective on their learning environment 

This research, that took place in elementary school in Reykjavík, the capital of Iceland, 

examines student‘s ideas of a good learning environment. The focus is on finding out 

where, within their school, they like to study. The aim was to highlight the students´ 

ideal environment for learning, to find out  where they preferred to learn to get a clear 

picture of their ideas about the learning environment. The learning environment is a 

big part of a young student´s life. Students spend a lot of their time there and it has to 

be a safe and comfortable place for them. With this in mind, it is very important that 

the teacher tries to cater to the students´ needs and views.  

The students who participated in this research were 8 years old. The students were 

split into five small groups and were asked where inside the classroom and 

surroundings they preferred to learn. They answered by taking a photograph of that 

place. After that the students were interviewed in their groups. In the interview, the 

students had their photographs to help them answer the questions. Classroom 

observations were conducted in a few lessons where the students were inside their 

own classroom and studied with their teacher nearby. Among other things, the 

researcher watched if there was any compliance between what the students did in the 

classroom and what the students said in the interview.  

The main result is that 13 of 18 students would like learning environment different 

from their table. The results from the interviewes were in accordance with the 

classroom observation, students who said in the interview that they would like to study 

away from their table asked the teacher if they could move. The students were 

generally satisfied with their learning environment and named three places that they 

preferred for their studies: in the hallway outside the classroom, recess inside the 

classroom and one student mentioned study workshop. The students preferred privacy 

and peace to learn, but they also mentioned that they wanted to be in close proximity 

to the teacher. 

1 Inngangur  
Viðfangsefni þessarar ritgerðar er námsumhverfi í skólastofu og næsta nágrenni hennar 

eins og það birtist nemendum í einum bekk á 3. námsári í grunnskóla. Áhugi minn hefur 

lengi tengst námsumhverfi nemenda og sérstaklega viðhorfi þeirra til námsumhverfis. 

Síðastliðið vor ákvað ég að skoða þetta nánar eftir að ég lauk fjögurra vikna 

vettvangsnámi. Þar tók ég eftir því að nemendur sóttu í aðra staði en sitt eigið borð við 

námsvinnu sína þegar þeir vildu læra, eins og við kjósum oft að kalla þá iðju. Þá er átt 

við bóklega vinnu í verkefnabókum og einnig verklega vinnu þegar nemendur eru að 

vinna að ákveðnu verkefni í sameiningu. Mér þykir nauðsynlegt að kennarar leyfi 

nemendum stundum að ráða því hvar þeir læra. Ef nemendur kjósa að læra á öðrum 

stað en við sitt borð í sínu fasta sæti, í sinni stofu, þykir mér mikilvægt að kennarinn 

leyfi það þegar og ef sá möguleiki er fyrir hendi. 

Þegar talað er um námsumhverfi er gjarnan átt við skólabyggingar, lóð eða lóðir, 

innri rými, húsbúnað og kennslubúnað, það er að segja ýmis tæki og fleiri gögn (Anna 

Kristín Sigurðardóttir, 2014). Þessi rannsókn nær eingöngu til umhverfisins í 

skólastofunni og næsta nágrenni hennar, svo sem ganga og annarra nærliggjandi rýma, 

þess sem liggur næst skólastofunni. 

Talsverðar breytingar hafa orðið á skólabyggingum á síðustu árum. Samkvæmt Torfa 

Hjartarsyni og Önnu Kristínu Sigurðardóttur (2010) endurspegla þær breytingar 

töluverða þróun sem hefur orðið á skólastarfi. Þessar breytingar sýna gerjun í starfi 

grunnskóla og eru jafnvel til marks um róttækar hugmyndir um breytingar á skólastarfi. 

Margar athyglisverðar tilraunir hafa verið gerðar, bæði við undirbúning og hönnun 

bygginga. 

Hér á landi má sjá skóla sem byggðir hafa verið á seinni árum og eru töluvert opnari 

en þær hefðbundnu skólabyggingar sem byggðar voru hér áður fyrr. Með því virðist 

sem meiri möguleikar séu á því að taka tillit til ólíkra þarfa einstakra nemenda með því 

að leitast við að hafa námsumhverfið fjölbreytilegt. Í mörgum nýjum skólum er boðið 

upp á opin rými sem hægt er að nýta á margan hátt og áhugavert er að skoða áhrif 

þeirra á reynslu og viðhorf nemenda. Þegar barn þroskast og fer að ganga í skóla, fer 

það úr því umhverfi sem það þekkir heima fyrir og að jafnaði úr leikskóla, yfir í stærra 

og flóknara umhverfi. Það umhverfi þarf því að vera öruggt og leiða til þess að 

nemendur uni sér vel við leik og nám. Vinnudagur nemenda er langur og því er afar 

mikilvægt að bjóða upp á umhverfi sem kemur til móts við fjölbreyttar þarfir þeirra. 

Þegar hugað er að umgjörð náms og kennslu í grunnskólum vakna tvær 

lykilspurningar sem varða tengsl umhverfis og náms. Fyrst mætti spyrja að hvaða leyti 

skipulag námsumhverfis hafi áhrif á nám þeirra sem eru í grunnskólanum og eins 

hvernig námsumhverfið komi til móts við ólíkar þarfir og getu nemenda. Rannsóknir 

hafa leitt ýmislegt í ljós þegar áhrif námsumhverfis hafa verið könnuð. Meðal þeirra má 

nefna rannsókn Bland (2015) þar sem hann telur að rennandi vatn gefi frá sér hljóð sem 

getur haft róandi áhrif og þar af leiðandi getur það hjálpað nemendum sem hafa litla 

einbeitingu. Herbert (1998) telur að nemendur sem stunda nám í skóla sem hannaður 

er með þeirra þarfir í huga, sýni góða hegðun og vilja til að taka þátt í samfélagi 

skólastofunnar. 

Þegar skólastofan er skipulögð er gott að fá hugmyndir frá nemendum og gefa þeim 

tækifæri til að koma sínum skoðunum á framfæri. Það er ekki einungis kennarinn sem 

notar skólastofuna heldur einnig nemendur og þess vegna er mikilvægt að þeir fái að 

koma sínum hugmyndum um hvernig skólastofan á að vera á framfæri. Nemendur verja 

löngum tíma dags í skólastofunni og þess vegna er mikilvægt að leyfa þeim að koma 

með hugmyndir sem þeir geta ásamt kennara sínum komið í framkvæmd. Kennarinn 

þarf að þekkja nemendur sína og vera meðvitaður um þeirra þarfir. 

Þegar hugtakið ,,að læra“ er notað hér í rannsókninni er gengið út frá þeirri 

merkingu sem börnin sjálf, sem rætt er við leggja í hugtakið, þegar þau eru spurð að því 

hvað þeim finnist best að læra. Ætla má að þau hafi helst í huga nám sem tengist 

bóklegum greinum enda eru aðstæður rannsóknarinnar stýrandi í þá átt. Vissulega felst 

einhver lærdómur eða nám í flestu sem við tökum okkur fyrir hendur og það gildir 

einnig um skólastarf. Nemendur læra til dæmis hvernig á að ganga um hluti sem aðrir 

eiga, læra ástundun og stundvísi, læra að umgangast aðra nemendur og starfsfólk af 

virðingu og læra að vinna með öðrum í hópum, svo eitthvað sé nefnt. Lögð verður 

áhersla á þá þekkingu sem nemendum er ætlað að tileinka sér í bóklegum greinum.  

1.1 Markmið og rannsóknarspurning 

Markmið rannsóknarinnar er að varpa ljósi á og fá fram skoðanir nemenda á því hvar 

þeim þykir best að læra í skólastofunni og næsta nágrenni hennar. Þetta er skoðað með 

viðtölum og vettvangsathugun í einum bekk í grunnskóla á höfuðborgarsvæðinu. 

Markmiðið er að fá sem skýrasta mynd af viðhorfum þeirra nemenda sem tóku þátt í 

rannsókninni til námsumhverfis, til þess að draga megi af því lærdóm um skipulag og 

hönnun á námsumhverfi. Fáar rannsóknir hafa verið gerðar um þetta efni bæði hér á 

landi og erlendis (Anna Kristín Sigurðardóttir, 2014). Þessi rannsókn er ekki 

umfangsmikil, nær eingöngu til 18 nemenda í einum bekk en ég vona engu að síður að 

niðurstöður mínar eigi eftir að nýtast kennurum á þann hátt að þeir fái vísbendingar um 

hvernig og hvar líklegt megi telja að nemendum þyki gott að læra. Vonandi verðar þær 

einnig öðrum hvatning til frekari rannsókna á námsumhverfi grunnskóla. Eftirfarandi 

rannsóknarspurningar leiða rannsóknina: Við hvaða aðstæður þykir nemendum gott að 

læra?  

 Hvað finnst nemendum um umhverfi sitt í skólanum?  

 Hvernig vilja nemendur að námsumhverfi þeirra sé hagað?  

 Hvar þykir nemendum best að læra? 

Rannsóknin fór fram í grunnskóla á höfuðborgarsvæðinu sem telst vera 

hefðbundinn skóli í rótgrónu hverfi. Skólastofur liggja í röð eftir löngum göngum með 

fataslá fyrir utan hverja stofu.  

1.2 Uppbygging ritgerðar 

Verkefnið er þannig uppbyggt að í kafla sem inniheldur fræðilegan bakgrunn er fjallað 

um lög og reglugerðir og um námsumhverfi sem hentar öllum nemendum og viðhorf 

þeirra til námsumhverfis. Í kafla um aðferð er meðal annars greint frá aðferðum við 

gagnaöflun, þátttakendum og úrvinnslu. Í niðurstöðukafla er sagt frá niðurstöðum sem 

eru rýndar nánar í umræðukafla og þær bornar saman við það sem fram kemur í 

fræðilega kaflanum. Að lokum eru lokaorð.  

2 Fræðilegur bakgrunnur  

Í þessum kafla er gerð grein fyrir bakgrunni rannsóknarinnar,  eins og hann birtist í 

lögum og reglugerðum og í fræðilegum skrifum. Fyrst er fjallað um þau ákvæði í 

íslenskum lögum og reglugerðum sem tengjast viðfangsefni rannsóknarinnar. Þá er í 

stuttu máli rakin saga þróunar og hönnunar skólabygginga og mótun námsumhverfis í 

skólastofum. Því næst eru fyrri rannsóknir á viðfangsefni þessarar rannsóknar, það er 

að segja viðhorfum nemenda til námsumhverfis, skoðaðar. Loks er fjallað um 

námsumhverfi og ýmsa þætti sem þar skipta máli þegar skipuleggja á nám við hæfi allra 

í nemendahópnum.  

2.1 Lög og reglugerðir 

Í lögum og reglugerðum um grunnskóla á Íslandi er skýrt kveðið á um rétt nemenda til 

að hafa áhrif. Í grunnskólalögum (91/2008, 13. gr.) er til dæmis lögð áhersla á mikilvægi 

þess að nemendur fái tækifæri til að segja sínar skoðanir varðandi námsumhverfi sitt og 

fái jafnvel að vera með í ráðum þegar það er skipulagt. Þar segir orðrétt um réttindi 

nemenda:  

Grunnskóli er vinnustaður nemenda. Allir nemendur grunnskóla eiga rétt á 

kennslu við sitt hæfi í hvetjandi námsumhverfi í viðeigandi húsnæði sem 

tekur mið af þörfum þeirra og almennri vellíðan. Nemendur eiga rétt á því 

að koma sjónarmiðum sínum á framfæri varðandi námsumhverfi, 

námstilhögun, fyrirkomulag skólastarfs og aðrar ákvarðanir sem snerta þá. 

Taka skal tillit til sjónarmiða þeirra eins og unnt er. (Lög um grunnskóla nr. 

91/2008) 

Menntamálaráðuneytið hefur sett fram reglugerð sem snýr að gerð og búnaði 

grunnskólahúsnæðis og skólalóða (nr. 675/2009). Í 3. grein reglugerðarinnar segir 

meðal annars að húsnæði, skólalóð og allur aðbúnaður verði að vera þannig að hægt sé 

að ná markmiðum laga um grunnskóla nr. 91/2008 og aðalnámskrár grunnskóla. Þá er 

sérstaklega átt við að nemendum og starfsfólki sé tryggt öryggi og heilsusamlegt 

vinnuumhverfi sem geri það að verkum að þeim líði vel. Í skólanum þarf að vera 

hentugur húsbúnaður, góð hljóðvist og lýsing góð, fjölbreytni í náms- og leikaðstöðu og 

ýmis annar búnaður (Reglugerð um gerð og búnað grunnskólahúsnæðis og skólalóða nr. 

657/2009).  

Samkvæmt Aðalnámskrá grunnskóla (2011) er meginhlutverk grunnskóla að stuðla 

að alhliða þroska allra nemenda. Gerð er krafa um að nám sé á forsendum hvers og eins 

nemanda og að það fari fram í hvetjandi námsumhverfi þar sem nemandi finnur fyrir 

öryggi og getur notið hæfileika sinna. Nemendur eiga að fá að koma sínum 

sjónarmiðum á framfæri um námsumhverfi, námstilhögun, fyrirkomulag skólastarfsins 

og annað sem hefur áhrif á þá. Þeir geta til dæmis gert það með reglulegum umræðum 

í kennslustundum þar sem kennarinn stjórnar. Kennarar eiga ekki aðeins að leiðbeina 

nemendum í námi og mati á því og kenna þeim að tileinka sér heilbrigða lífshætti, 

heldur eiga þeir einnig að skapa góðan skólabrag, sanngjarnar vinnureglur og hvetjandi 

námsumhverfi. Margbreytilegt námsumhverfi og kennsluaðferðir sem hvetja og styðja 

nemendur eru grunnurinn að því að þeir nái þeim hæfniviðmiðum sem sett eru fram. 

Þá er hvort tveggja verið að tala um kennsluhætti innan námsgreina og námssviða og 

almennt námsumhverfi sem þróast með góðum skólabrag og góðu sambandi milli 

heimilis og skóla.  

2.2 Þróun í hönnun skólabygginga 

Athyglisvert er að skoða og velta fyrir sér þróun í hönnun skólabygginga hér á Íslandi. 

Síðustu ár eða jafnvel áratugi hefur töluverð þróun átt sér stað varðandi skólabyggingar 

um leið og nýjar hugmyndir og kennsluhættir hafa fest sig í sessi og má greina 

stigvaxandi og skýr umskipti í hönnun skóla allt frá hefðbundnum viðmiðum til opnari 

og sveigjanlegri kennsluhátta, einstaklingsmiðun og samvinnunámi (Torfi Hjartarson og 

Anna Kristín Sigurðardóttir, 2011). Þegar talað er um hinn hefðbundna skóla eins og þá 

sem voru lengst af byggðir hér á landi, er átt við skóla með lokuðum skólastofum í 

röðum við ganga. Sú formgerð er einkennandi fyrir eldri skóla þó að hún geti birst með 

ýmsu móti eftir byggingum. Þó svo að miklar breytingar hafi átt sér stað er enn margt 

sem lítið hefur breyst, svosem umhverfi í skólastofunum sjálfum (Anna Kristín 

Sigurðardóttir, 2014). Jones (2015) segir að eitt af því sem hefur viðhaldist sé 

aldursskilgreining nemenda þar sem þeir eru flokkaðir í bekki eftir aldri. Þetta á einnig 

við hér á landi. Loftur Guttormsson (2008) rekur sögu skólabygginga vel í ritinu um 

Alþýðufræðslu á Íslandi. Hann segir meðal annars að frá fyrstu tíð hafi skólastofurnar 

afmarkað þær grunneiningar skólalífsins sem bekkir og bekkjardeildir hafa ætíð verið. 

Lengi vel voru kennsluhættir í íslenskum skólum í föstum skorðum og einkenndust af 

yfirheyrslum kennara og daglegum einkunnagjöfum. Þótt þess konar kennsluhættir séu 

ekki lengur við lýði benda niðurstöður Önnu Kristínar Sigurðardóttur (2014) til þess að 

hið hefðbundna bekkjarfyrirkomulag, einn bekkur og einn kennari, sé enn algengasta 

fyrirkomulagið. Loftur Guttormsson (2008) nefnir að þetta skipulag og niðurröðun í 

bekki hafi verið ætlað að endurspegla valdahlutföll og hlutverkaskipan. Breytingar sem 

orðið hafa á þessu, ekki síst á seinni árum, benda til talsverðrar gerjunar 

uppeldishugmynda og talsverða nýjunga í framkvæmd. Samkvæmt Torfa Hjartarsyni og 

Önnu Kristínu Sigurðardóttur (2011) endurspegla byggingarnar sem skoðaðar voru í 

þeirra rannsókn framsækna nálgun og metnað stjórnvalda í þeim sveitarfélögum sem 

skólarnir voru í, til að vera framarlega við þróun skólastarfs. Í grein þeirra kemur einnig 

fram að hægt sé að greina vaxandi og skýrar breytingar í hönnun skóla frá 

hefðbundnum viðmiðum til opnari og sveigjanlegri kennsluhátta, einstaklingsmiðunar, 

samvinnunáms og teymiskennslu. Þessar breytingar hafa orðið meðal annars vegna 

aukinnar þekkingar og meðvitundar um tengsl hönnunar og náms.  

Svokallaðir klasaskólar og opin kennslurými virðast hafa leyst af hólmi hina 

hefðbundnu gerð skólabygginga (Torfi Hjartarson og Anna Kristín Sigurðardóttir, 2011). 

Í klasaskólum eru tvær til fjórar skólastofur saman ásamt aðliggjandi rýmum eða 

miðrými sem mynda klasa. Sú gerð bygginga býður upp á gott samstarf kennara um 

nám og kennslu og einnig ólíka skiptingu nemenda í hópa ef námsumhverfi er nýtt til 

hins ýtrasta (Helgi Grímsson og Anna Kristín Sigurðardóttir, 2013). Klasafyrirkomulag 

ásamt opnum stórum kennslurýmum bjóða meðal annars upp á samþættingu 

námsgreina, gagnsæi, sveigjanleika og teymisvinnu kennara. Niðurstöður rannsóknar 

þeirra Torfa og Önnu Kristínar (2011) sýna samþættingu list- og verkgreina í sumum af 

nýjustu skólunum. 

Í grein Torfa Hjartarsonar og Önnu Kristínar Sigurðardóttur (2010) er greint frá 

tveimur dæmum um nýlegar skólabyggingar hér á landi sem hannaðar voru með opið 

og sveigjanlegt skólastarf að leiðarljósi. Báðir þessir skólar voru byggðir af miklum 

metnaði svo hægt væri að mæta þörfum komandi tíma og fylgja skólastarfi með nýju 

sniði. Þeir endurspegla stefnu í þá veru að skólastarfið eigi að vera opið og sveigjanlegt. 

Annar skólinn er frekar stór og hefur líklega verið byggður til þess að verða flaggskip 

skóla í sínu bæjarfélagi. Hinn skólinn leggur mikla áherslu á sitt hlutverk sem miðstöð í 

sínu hverfi og byggir á róttækum hugmyndum um breytta aðkomu í skólastarfi. Þetta 

eru dæmi um ólíkar grunnskólabyggingar hér á landi og athyglisvert er að velta fyrir sér 

hönnun þeirra og hvort hún hafi áhrif á nemendur.  

Þrátt fyrir ýmsar nýjungar í skólabyggingum hin seinni ár er enn hin gamla 

grunngerð með hefðbundnum skólastofum og löngum göngum, algengust, eins og áður 

hefur komið fram. Torfi og Anna Kristín (2010) telja að sú gerð geti takmarkað 

möguleika starfsfólks til að móta nám og kennslu samkvæmt þeim hugmyndum sem 

þróast hafa á vettvangi skólastarfs undanfarna áratugi. En komið hefur fram að við 

hönnun nýlegra skólabygginga hafi áhersla verið lögð á sveigjanlegt og fjölbreytt 

námsumhverfi þar sem nemendum og starfsfólki liði vel og stutt væri við 

einstaklingsmiðað nám (Helgi Grímsson og Anna Kristín Sigurðardóttir, 2013).  

2.3 Námsumhverfi í skólastofum og kennsluhættir 

Nemendur dvelja stóran hluta dags í skólastofunni og umhverfi hennar. Mikilvægt er að 

nemendum líði þar vel og að umhverfi skólastofunnar sé hvetjandi og jákvætt. Anna 

Kristín Sigurðardóttir (2014) segir að skólastofan og önnur rými skólabyggingar byggi oft 

og tíðum á skipulagi sem á sér sterka hefð hér á landi og má einnig sjá í öðrum löndum. 

Þó ýmsar samfélagsbreytingar hafi átt sér stað á mörgum sviðum skólastarfs er 

hefðbundin formgerð skólastofa útbreidd. 

Námsumhverfi á yngsta stigi grunnskóla var rannsakað með tilliti til náms og kennslu 

í anda stefnumörkunar um einstaklingsmiðað nám (Anna Kristín Sigurðardóttir og 

Gunnhildur Óskarsdóttir, 2012). Í þeirri rannsókn var hugtakið námsumhverfi notað yfir 

hlutbundið umhverfi í skólastofum, eins og skipulag á húsgögnum, tækjum og 

sýnilegum námsverkefnum. Niðurstöður rannsóknarinnar leiddu meðal annars í ljós að 

kennslustofur á yngsta stigi voru líflegri ásýndar en kennslustofur á eldri stigum. Myndir 

eftir nemendur voru sýnilegar á veggjum og einnig myndir af þeim sjálfum sem gerði 

kennslustofuna persónulegri og hlýlegri. Einnig var borðauppröðun önnur á yngsta stigi, 

borð barnanna voru sett saman þannig að þau sátu að jafnaði í hópum og horfðu hvert 

á annað. Borðaröðun á eldri stigum var almennt þannig að nemendur sneru fram að 

töflunni. Ekki virtist vera mikill munur á námsumhverfi milli bekkja á yngsta stigi. 

Niðurstöðurnar benda einnig til að veita þurfi hugmyndum um einstaklingsmiðað nám 

og hugsmíðahyggju meiri athygli en virðist raunin þegar horft er til þess að nemendur 

vinna í sömu verkefnum meirihluta kennslustundar. 

Í skólastofum sem Anna Kristín Sigurðardóttir (2014) skoðaði í sinni rannsókn var 

algengast að sjá börn og unglinga sitja í röðum í skólastofunni, hlið við hlið og snúa fram 

í átt að töflunni. Hefðbundnir kennsluhættir sem einkenndust af því hvernig nemendur 

sátu í skólastofunni voru enn tíðir. Athygli vakti að kennurum fannst skólastofan og 

húsnæðið henta vel þeim kennsluháttum sem þeir vildu helst nota. Þeim kennurum 

sem þótti húsnæðið henta vel sögðu einnig að það væri auðvelt að laga það að ólíkum 

þörfum nemenda. Þegar svör kennara voru borin saman við það sem fram kom í 

vettvangsathugun, mátti sjá þar ákveðið ósamræmi, þar sem lítið var um að kennarar 

reyndu að laga aðstæður að þörfum einstakra nemenda. Sjá mátti að kennarar höfðu 

vandað sig töluvert við að útbúa skólastofurnar, þeir reyndu að skapa hlýlegt og líflegt 

umhverfi fyrir nemendur og veita nemendum aðgang að fjölbreyttum námsgögnum. 

Þetta átti sérstaklega við um yngsta stig. 

Ýmsir þættir geta haft áhrif á áhuga og virkni nemenda sem mikilvægt er að hafa í 

huga þegar námsumhverfi í skólastofu er hannað. Higgins, Hall, Wall, Woolner og 

McCaughey (2005) gerðu yfirlit yfir það sem rannsóknir hafa leitt í ljós varðandi 

námsumhverfi. Meðal annars kemur fram að gæði andrúmslofts, hitastigs og hávaða 

hafi áhrif á nám nemenda og að áhrif lita og lýsingar hafi ekki eins mikil áhrif. Margir 

fræðimenn telja að bein tengsl séu á milli umhverfis og viðhorfa nemenda. Higgins o.fl. 

(2005) draga fram eftirfarandi þætti um umhverfi skólastofunnar eftir að hafa farið yfir 

tiltækar rannsóknarniðurstöður: 

 Þægindi nemenda, eins og stólar og borð við hæfi eru sjaldan höfð að leiðarljósi 

við skipulag á skólaumhverfinu. 

 Nauðsynlegt er að kennslustofur bjóði upp á sveigjanleika. 

 Sumar endurbætur á umhverfinu geta sparað tíma sem hægt er þá að nota til 

annarra hluta í kennslu. 

 Það er mikilvægt að kennari og nemendur eigi sitt svæði og sinn búnað í 

skólastofunni. 

 Sumir þættir í kennslustofunni auka þægindi, vellíðan og bæta viðhorf og ýta þar 

með undir afrek nemenda. 

Vísbendingar eru um að illa hannað húsnæði og slakt viðhald geti haft áhrif á nám 

nemenda og mögulega leitt til áhugaleysis þeirra. Þrátt fyrir það er ekki hægt að slá því 

föstu að ákveðin tenging sé milli lélegs húsnæðis og lélegs námsárangurs (Woolner, 

2010).  

Heimakrókur er í mörgum skólastofum, meðal annars í þeirri skólastofu sem þessi 

rannsókn átti sér stað. Heimakrókur er staðsettur inni í skólastofunni, gjarnan með 

púðum og mottu. Þar geta nemendur setið og lesið bækur, unnið í vinnubókum eða 

leikið sér þegar þeir fá frjálsan tíma. Sumir kennarar nýta sér heimakrók til þess að 

halda bekkjarfundi eða til að ræða ýmis mikilvæg málefni við bekkinn. Í rannsókn Önnu 

Kristínar Sigurðardóttur og Gunnhildar Óskarsdóttur (2012) var heimakrókur til staðar í 

öllum skólastofum nemenda í 1., 2. og 3. bekk. Þar var heimakrókurinn notaður í að 

gefa fyrirmæli, rifja upp mikilvæg atriði, útskýringar á verkefnum og stuttar innlagnir. 

Heimakrókurinn var hvað mest notaður í upphafi dags, kennslustundar og einnig í lok 

dags. Í þessari rannsókn var heimakrókurinn ekki eingöngu notaður á þessum stundum. 

Kennarinn var með innlögn á töflu og nemendur notuðu heimakrókinn í miðri 

kennslustund þar sem þeim þótti gott að liggja þar á gólfinu og vinna verkefni. Miðað 

við það sem fram kemur í rannsókn þeirra og þessari, er heimakrókur mikilvægt svæði 

inni í skólastofunni sem nýttur er töluvert mikið í kennslu. Nemendur þurfa að hafa 

annað svæði en sitt eigið borð til að læra við, þeir þurfa að hafa möguleika á að breyta 

til og fá að færa sig á annan stað.  

2.4 Mótun námsumhverfis í skólastofu 

Það er jafn mikilvægt fyrir nemendur og kennara að skólastofan sé vel skipulögð. 

Nemendum þarf að líða vel í skólastofunni og það getur verið gott, og jafnvel 

nauðsynlegt, að hlusta á þeirra skoðanir og hugmyndir, eins og hvernig skólastofan eigi 

að líta út og hvað fer upp á veggina. Kennarinn þarf að hafa yfirsýn yfir ákveðna hluti en 

mikilvægt er að leyfa nemendum að taka þátt í hönnun skólastofunnar svo þeim líði vel.  

Leaman og Bunn (2015) segja að þegar meta á hvort skólabygging virkar eins og hún 

á að gera er mikilvægt að hafa í huga að það eru nokkrir hópar notenda innan skólans 

sem gegna ólíkum hlutverkum, hafa ýmsar þarfir, forgangsraða með sínum hætti og 

horfa á hlutina frá sínu sjónarhorni. Ber þá að nefna nemendur, kennara og 

stuðningsfulltrúa. Hönnun skólans þarf að vera þannig að allir notendur geti komið 

sínum sjónarmiðum á framfæri. Það sem nemendum þykir hvað mikilvægast er að þeir 

heyri í kennaranum og sjái það sem hann er að gera. Kennarar vilja einnig að nemendur 

heyri í þeim án þess að þeir þurfi að hækka róminn og að þeir sjálfir hafi góða yfirsýn 

yfir það sem er að gerast í skólastofunni. Kennarar vilja einnig hafa hagnýta geymslu á 

góðum stað svo að þeir séu ekki endalaust að leita uppi og sækja ákveðna hluti. Að 

lokum vilja sumir kennararnir hafa aðgang að hljóðlátu svæði þar sem þeir geta unnið í 

friði (Leaman og Bunn, 2015).  

Dunn og Dunn (1993) fjalla um hvernig hægt er að endurhanna námsumhverfi 

þannig að það henti öllum nemendum. Fram kemur að við endurskipulagningu og 

hönnun á árangursríku námsumhverfi er lykilatriði að nýta þann efnivið sem til er. 

Mikilvægt er að byrja rólega, vera sveigjanlegur og opinn fyrir nýjum hugmyndum þegar 

þær birtast manni. Einnig er nauðsynlegt að skipuleggja vel og vera meðvitaður um 

hvernig ný hönnun skólastofunnar mætir þörfum kennara og þörfum nemenda. Sumir 

kennarar geta lokað augunum og endurhannað skólastofuna í huganum á meðan aðrir 

fara sér hægt og færa helst ekki til nema einn hlut til í einu. Síðan eru kennarar sem eru 

tilraunaglaðir og þurfa að prófa ýmsar leiðir áður en þeir sætta sig loks við þá útkomu 

sem best reynist.  

Kennararnir Curtis og Smith (1974) heimsóttu skóla í nokkrum bæjarfélögum og 

hjálpuðu til við að innleiða nýjar hugmyndir í skólastarfi. Þeirra skoðun var sú að 

óspennandi og leiðinlegt umhverfi hefði áhrif á reynslu barna, hvernig þau bregðist við 

lífinu og læri af því. Í stað þess að þeim sé boðið upp á spennandi, gefandi og jákvætt 

umhverfi er þeim oft boðið upp á dauflegt og óspennandi umhverfi þar sem ætlast er til 

að þau vaxi, þroskist og læri. Sem reyndir kennarar tóku þeir eftir því hversu mikilvægt 

manngert umhverfi innan skólans er fyrir nemendur, hversu mikil áhrif það hefur á þá 

og hvernig það getur ýtt undir og aukið áhuga þeirra á námi. Í einum skóla útveguðu 

þeir alls konar efni fyrir nemendur og leyfðu þeim að skreyta rými í skólastofunni eins 

og þeir vildu hafa það. Í öðru rými voru það Curtis og Smith sem stjórnuðu því hvernig 

rýmið átti að vera. Nemendur urðu fljótlega leiðir á báðum rýmunum. Ástæða þess var 

sú að nemendur skipulögðu hvorugt rýmið í samráði við kennara og þar af leiðandi voru 

þau hvorki hvetjandi né áhugaverð, þó svo að það væru nemendur sjálfir sem stjórnuðu 

öðru rýminu. Markmið Curtis og Smith var að útvega nemendum aðstöðu þar sem þeir 

gætu þroskast sem einstaklingar á eigin forsendum, ekki eingöngu að sjá þeim fyrir 

hentugu námsumhverfi í skamman tíma, heldur námsumhverfi sem hjálpi þeim að 

takast á við hvern nýjan dag. Að þeirra mati þurfa kennarar að hætta að velja auðveldu 

aðferðirnar, sem þeir telja sig vita að virki. Þeir þurfa að þora að taka áhættu og vera 

óhræddir við breytingar. 

Fyrsta skref við að breyta skólastofunni í fjölbreytt námsumhverfi 

Dunn og Dunn (1993) settu fram þrjú skref sem hægt er að fara eftir ef kennari ætlar að 

breyta fábreyttri skólastofu í fjölbreytt námsumhverfi. Fyrsta skref er að koma hlutum 

fyrir á viðeigandi stöðum, eins og á veggjum, töflu og svæði milli glugga, til dæmis 

skápum, bókahillum, borðum og skúffum. Mikilvægt er að nýta vel þá hluti sem eru í 

skólastofunni, eins og bókaskápa og aðrar hirslur. Kennarinn ætti að hafa nemendur 

með í ráðum ef hann ætlar að breyta einhverju í skólastofunni. Ástæðan fyrir því er sú 

að nemendur hafa gaman af því að aðstoða kennarann og þá sérstaklega ef á að fara út 

í miklar breytingar. Nemendur eru aðstoðarmenn og eru stoltir af því að geta hjálpað. 

Til þess að tryggja sér stuðning þeirra þarf kennarinn að segja þeim af hverju hann er að 

breyta skólastofunni. Umsjónarmenn sem hafa verið valdir til þess að aðstoða 

kennarann eina viku í senn verða því jákvæðir fyrir þessum breytingum og hafa jafnvel 

eitthvað til málanna að leggja. Lykillinn í fyrsta skrefinu er að veita nemendum aðgengi 

að mismunandi svæðum í skólastofunni og auknu plássi (Dunn og Dunn, 1993).  



19 

Annað skref 

Kennarinn þarf að horfa yfir skólastofuna og ganga þar um gólf. Líklega eru í stofunni 

kassar, bækur, pappír og ýmis efniviður sem búið er að nota. Best er að taka þessa hluti 

og setja til hliðar, hugsanlega má fara með þá í aðra stofu, setja í lokaðan skáp eða 

koma þeim fyrir úti í horni. Þegar færa á húsgögn til, til þess að stuðla að góðu 

umhverfi, er mikilvægt að gera það í samráði við nemendur. Nemendur þurfa að vera 

meðvitaðir um það sem verið er að gera og afhverju, og eins að það muni taka tíma að 

venjast breytingunni. Þátttaka þeirra skapar jákvætt viðhorf til breytinga og það sem 

meira er, hugmyndir og viðbrögð ungra nemenda hjálpa þegar ákveða á stað fyrir þá 

nemendur sem eiga í námserfiðleikum (Dunn og Dunn, 1993).  

Þriðja skref 

Þegar nemendur eru hafðir með í ráðum við breytingar á skólastofunni, þarf kennari að 

ræða við þá og útskýra af hverju hlutirnir eigi að vera þar sem þeir eru. Hann gæti sagt 

þeim að skólastofan sé eins og heimili. Nemendur verja alla jafna fimm klukkustundum í 

skólanum á virkum degi, sumum líður vel í skólastofunni eins og hún er en aðrir þurfa á 

breytingum að halda öðru hvoru. Sumir nemendur eiga í erfiðleikum með að einbeita 

sér ef þeir sjá dyr opnast, stóla og fólk á hreyfingu eða þegar hlutir eru færðir til. Þeir 

nemendur þurfa á rólegu umhverfi að halda til að geta einbeitt sér við lærdóminn og þá 

þarf kennarinn að búa til svæði þar sem þeir geta verið í sem bestum friði án þess að 

eitthvað trufli þá. Þegar kennarinn ætlar í slíkar breytingar verða nemendur spenntir, 

áhugasamir og duglegir að hanna skólastofuna sína. Kennarinn þarf að spyrja nemendur 

hverjir vilji hjálpa til og aðstoða við endurhönnun til að skapa námsumhverfi sem þeir 

gætu nýtt sér við lærdóminn. Kennarinn útskýrir fyrir nemendum að gott sé að útbúa 

eitt svæði í einu og skýrir fyrir þeim hvernig svæðin eiga að vera, fyrir hve marga 

nemendur, hversu bjart eigi að vera þar, hversu hlýtt eða svalt og hvort rýmið eigi að 

vera opið eða lokað. Ef nemandi vill fara á ákveðið svæði, þarf hann að fá til þess leyfi 

frá kennaranum. Mikilvægt er að útskýra fyrir nemendum að þeir sjálfir þurfi að finna 

hvar hentar þeim best til að læra og að þeir nemendur sem eiga erfitt með einbeita sér 

ef þeir sitja ekki einir, verði færðir til. Nemendur þurfa að átta sig á þessu og ef þeir eru 

sannfærðir um að þeir vinni betur með vini, á kennarinn að gefa þeim tækifæri til þess. 

Kennarinn þarf þá að útskýra fyrir þeim að ef hann sér ekki framför, að þá verði þeir 

færðir frá hvor öðrum. Útskýra þarf fyrir nemendum að það tekur tíma að venjast 

breytingum, ef þeir eru hins vegar ekki tilbúnir til að venjast breyttri skólastofu þarf 

kennarinn að vera tilbúinn til að hverfa frá breytingum og færa hana aftur í fyrra horf 

(Dunn og Dunn, 1993).  

2.5 Viðhorf nemenda til námsumhverfis 

Viðhorf nemenda til námsumhverfis er mikilvægur þáttur þegar kemur að velgengni 

þeirra í skólanum og almennri líðan þeirra. Í rannsókn Tandy (1999) kom meðal annars í 

ljós að nemendur vildu vera þar sem leiðsögn einhvers fullorðins væri til staðar. 

Rannsóknin náði til 421 nemanda sem voru spurðir hvar þeir vildu helst vera innan 

veggja skólans. Nemendur voru hvattir til að vera hugmyndaríkir þegar þeir voru beðnir 

um að lýsa hugmyndum sínum um námsumhverfið. Í ljós kom að þeir vildu hafa skólann 

litríkan, skemmtilegan og notalegan. 

Samkvæmt Kenkmann (2011) er mikilvægt að nemendur fái að taka þátt í hönnun 

skólastofunnar. Í niðurstöðum hennar kemur fram að nemendur vilja sitja nálægt vinum 

sínum og halda sig gjarnan frá öðrum, þannig vilja þeir móta sitt félagslega umhverfi 

innan skólastofunnar. Nemendur þekkja skólastofuna sína sem þeir deila með öðrum 

nemendum, þeir vita að þeir eiga að sitja við sín borð og læra. Einnig segir Kenkmann 

(2011) að nemendur séu vel færir um að skipuleggja umhverfi sitt og segja sína skoðun 

á námsumhverfinu. Þeir geta haft skoðun á því hvernig skólastofan á að líta út og 

ákveðið hvaða myndir eru settar upp á vegg. Það þarf ekki að kosta mikið að breyta 

umhverfi skólastofunnar, það krefst einungis sköpunar og lýðræðislegrar nálgunar. 

Oftast er það kennarinn sem stjórnar umhverfi skólastofunnar og ræður hvernig því er 

háttað. Hægt er að spyrja sig hvers vegna nemendum er ekki leyft að nota alla 

skólastofuna og hvers vegna kennarinn þurfi að hafa reglur yfir það hvar nemendur 

mega vera og hvar ekki. 

Í tengslum við gerð Skólastefnu Mosfellsbæjar árin 2009-2010 var viðhorf nemenda 

til námsumhverfis kannað með því að spyrja þá hvernig góður skóli eigi að vera. 2-16 

ára leik- og grunnskólabörn tóku þátt og svöruðu könnuninni. Samkvæmt niðurstöðum 

vildu nemendur í Mosfellsbæ fleiri tækifæri til að tengjast náttúrunni og fá meiri 

hreyfingu. Einnig vildu þeir lengri frímínútur, góðar skólastofur og fjölbreytt umhverfi 

sem gæti komið til móts við þarfir þeirra og langanir (Mosfellsbær, 2014). Grunnurinn 

er sú áhersla bæjarins að setja einstaklinginn í öndvegi,  en í Aðalnámskrá grunnskóla 

(2011) kemur fram að taka eigi tillit til stöðu og þarfa nemenda. Markmið 

Skólaskrifstofu Mosfellsbæjar var að taka tillit til nemenda og þeirra viðhorfa varðandi 

skólaumhverfið og einnig að taka mið af þörfum þeirra, aðstæðum og umhverfi. 

Sveitarfélagið hefur það hlutverk að gefa nemendum tækifæri til þess að vera 

þátttakendur, taka ákvarðanir og nýta styrkleika sína. Kostur þess að hlusta á skoðanir 

barna er sá að hægt er að nýta þær til árangursríkara skólastarfs og ekki hvað síst til að 

þau verði glaðari og áhugasamari nemendur (Mosfellsbær, 2014).  

Rannsókn var gerð á viðhorfum nemenda til ytra umhverfis skóla, þá er átt við 

skólahúsnæðið, skólalóðina og búnað sem er nýttur til náms. (Árný Inga Pálsdóttir, 

2012). Niðurstöður rannsóknarinnar voru meðal annars þær að nemendur voru 

almennt ánægðir með aðstöðuna í skólastofunni sinni og þótti hún vera rúmgóð. Í 

spurningakönnun sem lögð var fram fyrir nemendur kom fram að 74%-91% nemenda 

voru að öllu leyti eða frekar ánægðir með þá aðstöðu sem skólastofan hafði upp á að 

bjóða (Árný Inga Pálsdóttir, 2012). Cencic (2014) kannaði viðhorf nemenda með því að 

láta þá teikna mynd. Hún  sýndi fram á það að vel má nota skoðanir og hugmyndir 

nemenda þegar byggja á skóla eða jafnvel gera upp og endurbyggja gamlan skóla. 

Lýsingar nemenda og myndir á hinum fullkomna skóla eins og þeir vildu hafa hann var 

litríkur en ekki málaður hvítur eða grár. Einnig vildu þeir hafa gott pláss í skólastofunni 

og svæði til þess að horfa á sjónvarp eða hlusta á útvarp. Mikilvægt er að hlusta á 

skoðanir og hugmyndir nemenda þegar á að breyta einhverju í umhverfinu og leyfa 

þeim að skreyta skólastofuna sína eins og þeir vilja. Tímarnir breytast og tæknin er í 

stöðugri þróun. Nemendur vilja læra í skemmtilegu en rólegu umhverfi þar sem þeir 

geta hlustað á tónlist og horft á fræðsluefni. Skólar ættu að láta nemendum líða eins og 

heima hjá sér, þeir eiga að veita nemendum öryggi og vellíðan (Cencic, 2014).  

2.6  Námsumhverfi sem kemur til móts við þarfir nemenda 

Elín G. Ólafsdóttir (2004) er ein af fjölmörgum íslenskum kennurum sem hefur reynt að 

aðlaga umhverfi í skólastofu að þörfum nemenda sinna. Hún leggur áherslu á að hver 

og einn nemandi sé einstakur og hafi sérþarfir sem ekki er hægt að mæta nema 

kennslutilhögun skólans taki mið af hverjum og einum. Hver nemandi hefur sína 

hæfileika, reynslu og menningu, uppeldi og venjur og hefur ekki sömu forsendur til 

náms og annar nemandi. Einnig getur samskiptahæfni og félagsþroski verið á ólíku stigi, 

þótt flestir nemendanna séu taldir fyrirmyndar nemendur hafa sumir lítið agaða 

framkomu. Kjöraðstæður einstaklingsmiðaðs náms er námsumhverfi þar sem allir geta 

unnið saman eða einir eftir atvikum og þar sem auðvelt er að breyta aðstæðum. 

Kennsla sem kemur til móts við þarfir allra nemenda tekst vel ef nemendur fá að vera 

sjálfbjarga, geta hreyft sig í rými og allir geta fundið sér stað til að vera á. Í 

námsumhverfi þarf að gera ráð fyrir svæði þar sem litlir hópar eða einstaka nemendur 

geta unnið í friði og ró, svæði sem hefur verkefni sem hentar öllum nemendum. Þegar 

talað er um sveigjanlegt námsumhverfi er átt við að nemendur gangi um í skólastofunni 

líkt og þeir gera heima hjá sér. Einnig nefnir Elín (2004) að heimakrókur í skólastofum sé 

til margra hluta nýttur. Þar er hægt að ræða ýmis málefni sem brenna á nemendum og 

kennarinn getur rætt við alla nemendur í heimilislegu og óformlegu umhverfi. Hún sýnir 

breytingar sem hún gerði á nokkrum stöðum innan skólans þar sem auð svæði voru lítið 

notuð í námi og kennslu. Hún tekur gang fyrir framan skólastofur sem dæmi þar sem 

áður var gangurinn auður en eftir breytingar sem hún gerði meðal annars með því að 

bæta við borðum, stólum, bókum og myndum á veggjum mátti sjá að hann bauð heim 

fjölbreyttu og skapandi námi. Hann varð að kennslusvæði sem iðaði af lífi, þar sem 

margt var í gangi og allir nemendur nutu sín. Það sama gerði hún inni í skólastofunni, 

eftir að hún nýtti hvern einasta blett á veggjunum undir myndir og bækur urðu 

nemendur sjálfstæðari og gátu gengið til verks á auðveldari hátt. Verkefni nemenda 

setti hún á stað þar sem nemendur gátu auðveldlega nálgast þau. Undraland var svæði 

sem varð til á löngum tíma, þar gátu nemendur lesið eða unnið í næði, koddar voru á 

gólfinu sem gerði það að verkum að notalegt var fyrir nemendur að sitja saman og ræða 

ýmis mál. Umhverfi er ekki einungis húsnæði og búnaður, heldur má segja að það sé 

einnig andrúmsloft þar sem viðmót, virðing og velvilji hefur áhrif á líðan, umgengni, 

framkomu og námsárangur (Elín G. Ólafsdóttir, 2004).  

Það er áhugaverð spurning hvort námsumhverfi nemenda hafi áhrif á nám þeirra og 

eins hvaða þættir það eru sem hafa þarf í huga þegar skapa á gott umhverfi fyrir 

nemendur. Ýmsar vísbendingar eru um að umhverfið hafi áhrif á nám og líðan nemenda 

þótt margt sé ennþá óljóst um þau tengsl. Higgins, Hall, Wall, Woolner og McCaughey 

(2005) komust að því að gæði andrúmslofts, hitastigs og hávaða hafði áhrif á nám 

nemenda. Niðurstöður þeirra koma ekki á óvart, við verðum að hugsa um nemendur 

okkar líkt og við hugsum um okkur sjálf. Nægt súrefni og tempraður hávaði gefur 

nemendum tækifæri til að sinna námi sínu eins vel og þeir geta. Ef betur væri komið til 

móts við nemendur og hlustað væri á þeirra hugmyndir og skoðanir um hvernig þeir 

kjósa að hafa námsumhverfið gæti það jafnvel haft góð áhrif á námsárangur þeirra og 

styrkt þá félagslega. 

Bresk rannsókn eftir Barrett, Zang, Moffat og Kobbacy (2013) hefur sýnt fram á 

tengsl ýmissa umhverfisþátta í skólastofunni og þá aðallega hönnunar og nýtingar í 

sambandi við einstaklingsmiðun og frammistöðu nemenda í námi. Jákvæð tengsl voru 

milli þátta sem fólu í sér sveigjanleika á umhverfi nemenda. Þá er meðal annars átt við 

svæði fyrir nemendur, þar sem þeir máttu vinna samtímis að ólíkum verkefnum og 

þeim möguleika fyrir kennara að breyta rýminu þegar þess þyrfti. Í ljós kom að sex af tíu 

umhverfisþáttum höfðu veruleg áhrif á nám nemenda. Litir, val, flókið, sveigjanlegt og 

ljós voru þeir fimm umhverfisþættir sem höfðu jákvæð áhrif á námsframvindu 

nemenda. Hins vegar hafði umhverfisþátturinn tenging neikvæð áhrif á námsframvindu 

þeirra.  

Það er mikilvægt að kennarar komi til móts við nemendur og setji sig í spor þeirra 

sem þurfa á meiri aðstoð að halda. Þeir nemendur gætu þurft að læra í öðru umhverfi 

heldur en í skólastofunni, þar sem þeir fá aukna aðstoð eða þeir gætu þurft á 

hjálpartæki að halda sem þeir gætu nýtt sér í skólastofunni. Kennarinn þarf að vera 

vakandi fyrir þessum atriðum og reyna að láta nemendum líða vel á meðan þeir læra. Í 

grein eftir Rushton og Rushton (2008) er athygli beint að því að bera saman hvernig 

námsumhverfi og kennari geta stutt við nemendur með tilliti til vitsmuna- og 

tilfinningaþroska þeirra. Þau leggja til að kennarar fáist við margbreytileika í kennslunni. 

Kennarar eiga að breyta kennsluháttum og meta nemendur til að geta komið til móts 

við hvern og einn.  

Dunn og Dunn (1993) leggja til að kennarar breyti sætaskipan í skólastofunni til að 

bregðast við ýmsum vandamálum sem varða til dæmis samskipti nemenda. Áður en 

kennarinn byrjar að endurhanna skólastofuna þannig að hægt sé að notast við 

fjölbreyttar námsaðferðir, er mikilvægt að þekkja námsstíl hvers og eins nemanda. 

Einnig er mikilvægt að þekkja þau svæði í skólastofunni sem nemendur sækja í. Til þess 

að að kennari sé meðvitaður um þau svæði getur hann notast við eftirfarandi gátlista: 

 Staður þar sem nemendur koma saman og ræða það sem þeir eru að læra. 

 Vel upplýst lessvæði. 

 Hlý svæði. 

 Borð og stólar. 

 Svæði þar sem hægt er að leyfa nemendum að læra án þess að þeir þurfi eftirlit 

 Svæði þar sem nemendur mega læra einir, með vini/vinum, í litlum hópum, með 

fullorðnum eða í samblandi af einhverju þessu. 

 Hljóðlátt og afmarkað svæði fyrir einn eða tvo nemendur. 

 Dimm svæði til að fylgjast með fjölmiðlum, skoða ljósmyndir eða einhverskonar 

leiktúlkun. 

 Köld svæði. 

 Teppalagt svæði með sófa og stólum. 

 Svæði sem býður upp á náið eftirlit með minna ábyrgum nemendum. 

 Svæði þar sem grænmeti, ávextir, hnetur og annað hollt er á boðstólnum (Dunn 

og Dunn, 1993). 

Í ýmsum rannsóknum hefur komið fram að það gæti dregið úr áhuga ef nemendum 

þykir skólastofan ofhlaðin og leiðinleg. Nemendur og sumir kennarar kjósa frekar rólegt 

umhverfi í nálægð við tré, vatn eða garð (Doherty, 2005). Ghaziani (2008) segir að 

nemendur geti haft ótal hugmyndir og upplýsingar sem mikilvægt er að hlusta á 

varðandi námsumhverfi. Það er mikilvægt fyrir kennara að setja sig í spor nemenda 

sinna og reyna að horfa á hlutina með þeirra augum, því þeirra áhyggjur, þarfir og 

námsumhverfi þarf að styðja. Skólaumhverfið hefur áhrif á þroska og tilfinningar 

nemenda. Börn verja löngum tíma í skólanum og eru þau stöðugt að komast í snertingu 

við manngert umhverfi skólans. Hönnuðir skóla eru ef til vill ekki alltaf með þarfir 

nemenda í huga og þess vegna er mikilvægt að þeir skilji og átti sig á áhrifum 

umhverfisins á nám og líðan barna. Liður í þessu er að kalla eftir hugmyndum barnanna 

og hafa til hliðsjónar við hönnun.  

Menntakerfið verður að hafa þann sveigjanleika sem þarf til að koma til móts við 

alla nemendur. Nemendur eru misjafnlega námslega sterkir og þurfa ólík námsefni og 

mislangan tíma til að læra (Elín G. Ólafsdóttir, 2004).  

2.7 Samantekt 

Með hliðsjón af því sem fram hefur komið um námsumhverfi, áhrif þess og viðhorf 

nemenda til þess má ljóst vera að þessir þættir eru gríðarlega mikilvægir þegar skólar 

eru byggðir, mótaðir og hannaðir. Þrátt fyrir mikilvægi þess að nemendur fái að taka 

þátt í skipulagi skólastofunnar eru ekki allir kennarar með nemendur í huga þegar 

námsumhverfið er skipulagt. Kennarinn og nemendur ættu í sameiningu að móta 

hugmyndir og skoðanir sínar og koma þeim í framkvæmd. Líkt og við fullorðna fólkið, 

vilja nemendur að þeim líði vel á sínum vinnustað og hafi ró og næði til að sinna 

lærdómnum og þeim verkefnum sem lögð eru fyrir þá. Ásamt þeim notendum sem 

nefndir hafa verið hér að framan eru foreldrar og skólayfirvöld ekki síður mikilvægir 

aðilar að skólastarfinu og geta haft áhrif á það. Foreldrar þurfa að geta treyst 

skólayfirvöldum fyrir námi og velferð barna sinna. Þeirra áhrif eru þó ekki til umfjöllunar 

hér.  

Nemendur vilja gjarna hafa áhrif á umhverfi sitt innan skólastofunnar, meðal annars 

með því að sitja nálægt vinum sínum og halda sig gjarnan frá öðrum (Kenkmann, 2011). 

Um þetta ættu að gilda skýrar reglur sem nemendur þekkja og hafa átt þátt í að móta. Í 

Skólastefnu Mosfellsbæjar (2014) má sjá að nemendur vildu öðlast fleiri tækifæri til að 

tengjast náttúrunni og fá aukna hreyfingu. Þeir vildu einnig lengri frímínútur og 

fjölbreytt umhverfi sem kæmi til móts við þarfir og langanir þeirra. Í rannsókn Doherty 

(2005) kom fram að nemendum fannst skólastofan sín vera ofhlaðin og leiðinleg, með 

því getur lærdómsáhuginn minnkað, þeir vilja fá að vinna í rólegu umhverfi svo þeir hafi 

frið. 

Mikilvægt er að velta fyrir sér og hugsa um þessa hluti sem nefndir hafa verið hér að 

framan. Við fullorðna fólkið viljum fá að vinna í friði, sérstaklega ef við erum að vinna í 

krefjandi og erfiðum verkefnum, afhverju ættu ungir nemendur ekki að vilja það líka? 

Þeirra vinnustaður er ekki síður mikilvægur heldur en vinnustaður fullorðinna. Þess 

vegna er það grunvallaratriði kennara að hafa nemendur með í ráðum þegar hanna á 

umhverfi skólastofunnar. Það er mikilvægt að þeir hafi rödd og læri að miðla sínum 

sjónarhornum og framkvæma þær hugmyndir sem koma upp. Nemendur þurfa einnig 

að fá tækifæri til að tala og vinna saman og hafa gaman, það er hluti af því að eignast 

vini og eiga skemmtilegar stundir.  

3 Rannsóknaraðferðir 

Hér á eftir verður fjallað um aðferðafræði rannsóknarinnar. Fram kemur hvaða aðferðir 

voru notaðar við gagnaöflun, hvernig þátttakendur voru valdir, hvernig gagna var aflað 

og hvernig var unnið úr þeim. Að lokum er fjallað um réttmæti rannsóknarinnar og 

siðferðisleg atriði. 

3.1 Rannsóknarsnið 

Rannsókn þessi er eigindleg rannsókn og var gagna aflað með hópviðtölum við 

nemendur, með aðstoð mynda sem þau sjálf tóku og vettvangsathugun í einum 

grunnskóla á höfuðborgarsvæðinu. 

Í eigindlegum rannsóknum eins og þessari setur rannsakandi ekki fram ákveðna 

tilgátu fyrirfram, heldur nálgast viðfangsefnið opið og reynir að setja sig inn í aðstæður 

þátttakenda. Hann reynir að vera meðvitaður um eigin þekkingu á þeim vettvangi sem 

hann ætlar að skoða til þess að reyna að tryggja sem mesta hlutlægni. Eigindleg 

rannsóknaraðferð býður upp á að veita góða innsýn í menningu samfélags og hvernig 

meðlimir þess upplifa aðstæður þar (Björn Bergsson, 2001). Vettvangsathugun er 

aðferð sem notuð er þegar rannsakandi fer á vettvang og fylgist með ákveðnu 

viðfangsefni í einhvern ákveðinn tíma (Lichtman, 2013). Úr vettvangsathugun koma 

fram gögn úr lífi og starfi þeirra sem taka þátt í rannsókninni, þess vegna eru samskipti 

rannsakanda og þeirra sem taka þátt í rannsókninni mjög mikilvægur hluti af 

rannsókninni (Kristín Loftsdóttir, 2013). 

Viðtöl eru algeng aðferð í eigindlegum rannsóknum, þar sem rætt er við einstaklinga 

eða hópa. Þau er hægt að notast við ein og sér en einnig samhliða öðrum aðferðum 

eins og athugunum. Sú ákvörðun rannsakanda að nota viðtal í gagnasöfnun, byggir 

aðallega á því að viðtal muni vera öflugasta aðferðin til þess að svara þeim 

rannsóknarspurningum sem ákveðnar hafa verið (Helga Jónsdóttir, 2013). Hægt er að 

flokka viðtöl í þrjá meginflokka; stöðluð, hálf-stöðluð og opin viðtöl. Í þessari rannsókn 

verður notast við hálf-stöðluð viðtöl. Hálf-staðlað viðtal merkir að rannsakandi er með 

viðtalsramma, ef til vill nokkrar opnar spurningar sem ættu að geta komið umræðum af 

stað og geta haldið viðmælanda og rannsakanda við efnið ef þeir sveigja út af 

umræðuefninu (Lichtman, 2013). Með viðtali getur rannsakandi fengið góðan skilning á 

skoðunum og viðhorfi viðmælanda.  

Lengd viðtals fer eftir viðfangsefni og viðmælanda. Oftast er miðað við að viðtal 

standi ekki lengur en í 60 mínútur. Ef viðtal stendur lengur getur það orðið þreytandi 

bæði fyrir viðmælanda og rannsakanda og þau gögn sem safnast úr viðtalinu verða 

minna virði og ónákvæmari fyrir vikið (Gill, Stewart, Treasure, og Chadwick, 2008). Það 

er talsverður munur á því að taka viðtal við börn og fullorðna. Það má búast við því að 

barn tali í styttri setningum en fullorðinn einstaklingur, sem á oft auðveldara með að 

tala víðar um efnið og hefur meiri reynslu af því að tjá sig heldur en börn (Jóhanna 

Einarsdóttir, 2006) og því eru þau viðtöl almennt styttri. 

Það hefur marga kosti að nota myndir í viðtölum, sérstaklega þegar viðmælendur 

eru börn (Clark, Laing, Tiplady og Woolner, 2013). Segja má að myndirnar brúi bilið á 

milli rannsakanda og þess sem verið er að rannsaka. Myndir gefa báðum aðilum 

hugmyndir og með samræðum á milli þeirra byggist upp sameiginlegur skilningur á 

viðfangsefninu. Myndir geta einnig skerpt minnið og skapað meiri nánd. Sú nálgun að 

hvetja viðmælendur til að teikna myndir af þeirra eigin hugmyndum eða tilfinningum 

getur verið gagnleg, sérstaklega fyrir ung börn. Slík aðferð hentar vel til þess að hefja 

samræður og mynda tengsl við barnið. Börn vilja gjarnan teikna sig sjálf inn á myndina 

en búa einnig til ímyndaðar persónur. Hvort tveggja er hægt að nota sem áherslupunkt í 

samræðunum. Tinkler (2013) skiptir kostum þessa að nota myndir í viðtölum í þrennt: 

góðar upplýsingar fáist um það hvernig þátttakendur túlka myndirnar, sá sem er í viðtali 

geti tjáð sig bæði sjónrænt og munnlega á sama tíma um fyrirbærið og myndir hjálpi til 

við að vekja upp minningar.  

Dæmi um rannsókn þar sem myndir eru notaðar til að fá fram viðhorf nemenda til 

umhverfisins er rannsókn Emanuelsson (2014). Hann bað 52 nemendur um að taka 

mynd innan veggja síns skóla með öryggi, óöryggi og nám í huga. Tilgangur 

rannsóknarinnar var að fá nemendur til að bera kennsl á mikilvæg svæði 

skólabyggingarinnar svo að kennarar og stjórnendur skólans gætu öðlast betri skilning á 

því hvernig hægt væri að stöðva og fyrirbyggja einelti. Allir nemendur voru með 

myndavél, flestir notuðu síma og sumir tölvur sem þeir fengu að láni í skólanum. 

Nemendur skrifuðu síðan stutta skýringu við hverja mynd þar sem myndinni var lýst og 

einnig greint frá því af hverju þessi staður skólans varð fyrir valinu. 

Það að nota myndir virtist gefa börnunum sem ég talaði við aukið sjálfstraust og 

voru þau ófeimin við að svara spurningum rannsakanda. Einnig voru myndirnar gott 

verkfæri í viðtalinu, af einhverjum ástæðum tóku þau myndina og eiga því auðvelt með 

að segja frá henni. Þau notuðu myndirnar til að styðja mál sitt og gátu hugsað til baka til 

þeirrar stundar þegar þau tóku myndina. Ég tel þetta vera mjög góða aðferð þegar taka 

á viðtal við börn. Þau eru oftar en ekki með hugann við eitthvað annað og eiga auðvelt 

með að láta hugann reika. 

3.2 Þátttakendur  

Þátttakendur rannsóknarinnar voru nemendur í 3. bekk á yngsta stigi í grunnskóla. Alls 

18, níu stúlkur og níu drengir. Einn nemandi bekkjarins var fjarverandi þegar viðtölin og 

vettvangsathuganir fóru fram og tók því ekki þátt í rannsókninni. Þessi tiltekni 

nemendahópur var valinn vegna þess að mér þótti hann henta rannsóknarefninu vel, 

þar sem ég hafði fylgst með þessum nemendum þegar ég var í vettvangsnámi í 

bekknum og hafði varið löngum tíma með þeim. Ég hafði sjálf séð þá sækja töluvert í 

aðra staði en sætin sín til þess að læra á og vildi skoða það nánar. Nemendurnir þekktu 

mig og treystu mér og þess vegna ákvað ég að skoða þennan hóp í þessari rannsókn. Í 

upphafi, eftir að búið var að fá leyfi hjá skólastjórnanda, umsjónarkennara og 

foreldrum/forráðamönnum barnanna var rannsóknin kynnt fyrir nemendum. Þeim var 

gerð grein fyrir því að þeir ættu þess kosta að neita að taka þátt en enginn neitaði. 

3.3. Aðferð við gagnaöflun 

Hér á eftir verður því lýst hvernig gagna var aflað með vettvangsathugunum og 

hópviðtölum. Ferlið sjálft tók um tvo mánuði, með hléum. Fyrst voru nemendur beðnir 

um að taka myndir af þeim stað eða stöðum í skólastofunni eða í næsta nágrenni, þar 

sem þeim þætti gott að læra. Myndirnar voru síðan notaðar í viðtölum við nemendur og 

í framhaldi af því voru vettvangsathuganir gerðar, þar sem fylgst var með 

kennslustundum. Tilgangur með viðtölum og vettvangsathugunum var að fá að heyra 

viðhorf nemenda á námsumhverfinu og kanna hvernig þeir nýta sér það til náms. 

3.3.2 Viðtöl 

Viðhorf til námsumhverfis var kannað hjá nemendum í 3. bekk, einum bekk í völdum 

grunnskóla á höfuðborgarsvæðinu, með því að láta hvern nemanda taka eina mynd af 

stað þar sem honum þætti best að læra. Nemendur voru beðnir um að útskýra mynd 

sína og svara spurningum rannsakanda. Þannig var upplýsinga aflað frá þeim um viðhorf 

þeirra á námsumhverfi. Byrjað var á því að kynna rannsóknina fyrir nemendum. Eftir 

það var þeim skipt í fimm hópa þar sem hver og einn hópur fékk eina spjaldtölvu. Á 

hana átti hver og einn nemandi að taka mynd eða myndir af þeim stað í skólanum sem 

þeim þætti best að læra á. Nemendur fengu þau fyrirmæli að taka eina mynd en ekki 

fleiri en fimm myndir. Þegar kom að því að láta nemendur taka myndir af þeim stað 

innan skólans sem þeim þykir gott eða best að læra á, voru þeir ekki lengi að hugsa sig 

um. Sumir voru sneggri en aðrir, sem þurftu aðeins lengri tíma til ígrundunar. Ég rölti 

um og fylgdist með nemendum taka myndirnar, sumir voru fljótari en aðrir og ef 

nemandi var búinn að taka mynd eða myndir átti hann að setjast í sætið sitt og halda 

áfram að vinna. Enginn nemandi átti í erfiðleikum með að taka mynd og var nokkuð 

ljóst að þeim þótti verkefnið áhugavert og spennandi. Nemendur voru mjög áhugsamir 

og var athyglisvert að fylgjast með þeim á meðan þeir tóku myndirnar og gaman að 

hlusta á umræður þeirra og vangaveltur sem áttu sér stað á meðan á ferlinu stóð. Þeir 

lifðu sig inn í verkefnið, voru reiðubúnir til þess að taka myndir og voru langflestir 

harðákveðnir í því af hvaða stað þeir ætluðu að taka mynd. Eftir að nemendur höfðu 

lokið við að taka myndirnar héldu þeir áfram að vinna að því sem þeir voru að gera í 

skólastofunni. Hér er um lítinn hóp að ræða og er alls ekki unnt að alhæfa út frá þeim 

um nemendur almennt. 

Hópviðtöl voru tekin við nemendur á yngsta stigi í grunnskóla á 

höfuðborgarsvæðinu. Nemendur fengu þau fyrirmæli að þeir mættu taka myndir hvar 

sem er innan skólastofunnar og næsta nágrennis hennar. Áður en viðtölin fóru fram 

höfðu hóparnir gengið um og tekið myndir af þeim stað eða stöðum sem þeim þótti 

best að læra á. Nemendur fóru saman í þeim hópum sem búið var að skipa þeim í og 

skiptust þeir á að taka myndir. Myndirnar voru prentaðar út og notaðar sem 

hjálpartæki í viðtalinu. Viðtölin voru hálf-stöðluð þar sem spurningarammi var notaður 

sem grunnur að viðtalinu (Viðauki A: Spurningarammi). Fyrirmælin sem nemendur 

fengu voru að hver þeirra mætti taka fleiri en eina mynd ef þeim fyndist þess þurfa en 

ekki taka fleiri en fimm myndir hver fyrir sig. Hver hópur þurfti því ekki að vera sammála 

um hvaða myndir hver tók heldur átti hver og einn að finna sinn stað og taka mynd af 

honum. Leyfilegt var að taka mynd af tveimur stöðum ef nemandi átti í erfiðleikum með 

að velja einn stað. Þegar öll samþykki höfðu verið fengin og viðtalsramminn fyrir 

viðtölin tilbúinn fóru viðtölin fram í samráði við umsjónarkennara. Rætt var um 

myndirnar sem þau tóku og hvers vegna þau völdu þessa staði. Börnin voru einnig 

beðin um að lýsa hugmyndum sínum um hvernig skólastofan ætti að vera. Nemendur 

svöruðu spurningum mínum vel, þó voru nokkrir ekki vissir með sumar spurningarnar 

og gátu því ekki svarað þeim. Þeir voru öruggir með sig og gæti ástæða þess verið sú að 

ég þekkti þennan nemendahóp vel. Hvert viðtal tók að meðaltali um 15 mínútur. Á töflu 

1 má sjá yfirlit yfir hópana, hversu margir nemendur voru í hverjum hópi og hvað 

viðtalið tók langan tíma.  

Tafla 1 Yfirlit yfir viðtöl, fjöldi nemenda og tímalengd viðtala.  

Hópur 1 

Þrír nemendur. 

Viðtalið tók 13 

mínútur. 

Hópur 2 

Þrír nemendur. 

Viðtalið tók 12 

mínútur.  

Hópur 3 

Fjórir 

nemendur.  

Viðtalið tók 14 

mínútur.  

Hópur 4 

Fjórir 

nemendur.  

Viðtalið tók 12 

mínútur.  

Hópur 5 

Fjórir 

nemendur.  

Viðtalið tók 14 

mínútur.  

Í þessari rannsókn hentaði mjög vel að nota myndir sem viðmælendur höfðu sjálfir 

tekið sem stuðningstæki. Viðtalið var ekki eins þvingað og ef myndir hefðu ekki verið 

notaðar. Viðmælendur voru stoltir af myndunum sínum og voru mjög áhugasamir að 

segja rannsakanda frá þeim og af hverju þær voru teknar. Það létti yfir viðtalinu þegar 

rannsakandi dró fram myndir viðmælenda. Þeir urðu spenntir og sögðu glaðir frá sinni 

mynd eða myndum. Ég flokkaði myndirnar, þannig að myndir frá hverjum hópi voru 

settar í sér plastvasa og merktar númeri hópsins. 

Í samráði við umsjónarkennara nemenda var ákveðið að ég myndi taka fyrstu tvö 

viðtölin frammi á gangi, fyrir utan skólastofuna. Eftir þau viðtöl ákvað ég að færa mig til, 

vegna nokkurra nemenda sem gengu framhjá okkur og trufluðu með því viðtalið. Seinni 

þrjú viðtölin voru því tekin í nærliggjandi stofu sem ekki var í notkun. Nemendum leið 

vel á þessum stöðum, þrátt fyrir truflun í fyrstu tveimur viðtölunum. Nemendur gáfu 

gott hljóð og virtu þann sem var að tala með því að bíða með að segja sína skoðun. Hver 

nemandi hafði sína mynd eða myndir í höndunum sem gaf honum öryggi. Nemendur 

áttu auðvelt með að útskýra sínar myndir og segja frá þeim, einni eða fleirum. 

Nemendur svöruðu spurningum mínum samviskulega, þó í sumum tilfellum færu þeir út 

fyrir efnið og þurfti ég þá að grípa inn í með því að endurtaka spurninguna eða leiða þá 

aftur á rétta braut.  

3.3.1 Vettvangsathugun 

Vettvangsathuganir voru framkvæmdar þar sem nemendurnir stunduðu nám í sínum 

grunnskóla. Ég fylgdist með kennslu í bóklegum fögum þar sem nemendur voru ásamt 

umsjónarkennara sínum í sinni heimastofu. Með vettvangsathuguninni fékk ég góða 

innsýn í námsumhverfið og sá hvernig nemendur vildu nýta sér það til náms. Ég reyndi 

að láta lítið fara fyrir mér, sat á stól aftast í stofunni og skráði vettvangsnótur. 

Fylgst var með kennslu í sex kennslustundum sem allar fóru fram í sömu 

skólastofunni. Gagna var aflað með því að skrá það sem fram fór á ákveðið 

skráningarform sem var nýtt í rannsókninni Starfshættir í framhaldsskólum (Viðauki B: 

Skráningarform fyrir vettvangsathugun). Þar koma allar almennar upplýsingar fram, 

eins og hvenær athugun var gerð, hversu margir nemendur voru í bekknum, kyn þeirra, 

námsár, hversu margir kennarar voru til staðar, hvaða námsgrein var í gangi og svo 

framvegis. Að öðru leyti er skráningarforminu skipt niður í tvo þætti, annars vegar 

lýsingu á skólastofunni byggðri á rissi ásamt skýringum og hins vegar lýsingu í samfelldu 

máli á kennslustundinni. Í lýsingu á skólastofunni koma fram uppröðun og skipulag, 

hvar kennaraborðinu er komið fyrir, hvernig lýsingin er inni í skólastofunni, hvaða tæki 

eru til staðar og hvað hangir á veggjunum. Þar sem kennslustundinni er lýst kemur fram 

hvernig upphaf hennar var, framvinda og hvað kennari og nemendur gera. Ég skráði 

megininntak kennslustundarinnar, námsefni sem nemendur voru að fást við og helstu 

aðferðir sem kennarinn beitti. Sérstaklega fylgdist ég með því hvernig aðstæður voru 

nýttar í stofunni og hvort kennarinn leyfði nemendum sínum að færa sig til í 

skólastofunni þegar þeir óskuðu eftir því. Vettvangsnótur voru skráðar niður eftir hvern 

tíma sem fylgst var með. Með vettvangsathuguninni vonaðist ég til að öðlast betri 

innsýn í það hvernig kennarinn nýtir skólastofuna og hvernig hann leyfir nemendum að 

nýta sér hana til náms. Ég fylgdist með því hvort nemendur báðu kennarann um að fá 

að færa sig á þá staði sem þeir höfðu tekið mynd af. Allt var ítarlega skráð niður og 

einnig rissaði ég upp mynd af skólastofunni til þess að fá betri yfirsýn yfir hana þannig 

að ekkert myndi gleymast þegar niðurstöður voru greindar. 

3.4. Úrvinnsla 

Hér á eftir verður greint frá því hvernig unnið var úr gögnunum. Fyrst úr viðtölum sem 

tekin voru við nemendur og síðan frá vettvangsathugunum sem gerðar voru eftir að 

viðtöl höfðu verið tekin. 

3.4.2 Úrvinnsla úr viðtölum 

Í hverju viðtali var upptökutæki notað til þess að taka þau upp, til öryggis var sími til 

staðar ef upptökutækið myndi einhverra hluta vegna ekki virka. Þegar viðtölin voru 

yfirstaðin voru þau afrituð beint og orðrétt í tölvu. Hvert viðtal fyrir sig var tekið fyrir, 

hlustað vandlega á það og greint í þemu. Þemun voru námsumhverfi, skólastofan og 

sýn nemenda. Helstu atriði sem vöktu athygli sem mér þótti mikilvægt að kæmi fram, 

voru tekin út þau og skráð niður.  

3.4.1 Úrvinnsla úr vettvangsathugunum 

Líkt og fram hefur komið voru vettvangslýsingar skráðar niður á sérstakt skráningarform 

(Viðauki B: Skráningarform fyrir vettvangsathugun). Þar voru skráðar niður ítarlegar 

upplýsingar um framvindu kennslustundarinnar og lýsingar inni í skólastofunni. Í lok 

hverrar kennslustundar fór ég yfir það sem ég hafði punktað niður hjá mér, fór afsíðis 

og talaði inn á upptökutæki helstu athugasemdir og hugleiðingar mínar. Þetta var 

nákvæm lýsing á skólastofunni, yfirlit yfir það hvað hver og einn nemandi gerði á meðan 

kennslustund stóð yfir, hvernig þeir höguðu sér og ýmsar vangaveltur varðandi til 

dæmis hvernig raða mættu borðum nemenda á annan hátt til að koma í veg fyrir eða 

draga úr hávaða. Þegar vettvangsathugunum lauk voru þær upplýsingar sem ég hafði 

skráð niður og upplýsingar af upptökutæki skráðar niður í tölvu til að auðvelda 

úrvinnslu. Byrjað var á því að skrifa það sem fram kom á skráningarforminu, eftir það 

voru upptökurnar spilaðar og úrvinnsla úr þeim skrifuð í tölvuna, greinargerð eða 

punktar þar sem vangaveltur mínar og hugleiðingar komu fram. Ég gerði uppdrátt af 

skólastofu nemendanna á meðan vettvangsathugun stóð yfir. Borð nemenda og 

kennara var staðsett nákvæmlega, ásamt öðrum búnaði eins og tölvu og skjávarpa. Ég 

reyndi sérstaklega að leitast eftir því hvort nemendur sæktust eftir að vinna 

annarsstaðar en við borðið sitt. Niðurstöður úr vettvangsathugunum voru bornar 

saman við viðtölin til að greina hversu mikið samræmi væri á milli þess sem nemendur 

sögðu í viðtalinu og þess sem ég tók eftir á vettvangi.  

3.5 Réttmæti og siðferðileg atriði 

Við undirbúning gagnaöflunar var haft samband við skólastjóra grunnskólans og 

umsjónarkennara þess bekkjar sem ég hafði hug á að rannsaka nánar. Tölvupóstur var 

sendur á skólastjórann en munnlegt samþykki fékkst frá umsjónarkennaranum. Því 

næst var tölvupóstur sendur til foreldra allra nemenda í bekknum, þar sem 

rannsókninni var lýst og gafst foreldrum kostur á að hafna beiðni um þátttöku með því 

að senda tölvupóst til baka og óska eftir því að barnið tæki ekki þátt. Ekkert foreldri 

andmælti beiðninni. Einnig var samþykki nemendanna fengið með því að kynna 

rannsóknina fyrir þeim og útskýra helstu atriði hennar, eins og hvert þeirra hlutverk 

væri og hvernig og hvar viðtalið myndi fara fram. Jóhanna Einarsdóttir (2006) leggur 

áherslu að vanda til verka þegar börn taka þátt í rannsókn, ekki sé nægilegt að fá 

eingöngu samþykki frá þeim sjálfum heldur þarf einnig að fá samþykki frá þriðja aðila, í 

flestum tilfellum foreldrum. Ég reyndi að fylgja þeim leiðbeiningum. 

Fjallað hefur verið um réttmæti og áreiðanleika gagna sem grundvöll að 

rannsóknarniðurstöðum. Gæði gagna eru gjarnan metin frá eftirfarandi sjónarhornum. 

Þá er talað um heilleika gagna þar sem átt er við að fyrir hvern einstakling í rannsókn sé 

til nákvæmt safn mælinga eða upplýsinga. Þá er einnig átt við tímanleika, þar sem 

mikilvæg gögn eru til staðar í rauntíma eða innan ákveðinna tímamarka (María 

Heimisdóttir, 2003). Í rannsókn þessari reyndi ég mitt besta til að vera trú mínum 

viðmælendum. Ég lagði mikla áherslu á nákvæmni og skipulag við úrvinnslu gagnanna 

og fór eftir viðurkenndum rannsóknaraðferðum. Til þess að auka réttmæti niðurstaðna, 

var gagna bæði aflað með viðtölum og vettvangsathugun í einum bekk í grunnskóla á 

höfuðborgarsvæðinu. Ég gætti fyllsta trúnaðar við viðmælendur mína og þeir fengu 

dulnefni þannig að ekki væri hægt að rekja svör þeirra. 

4 Niðurstöður 

Hér á eftir verður fyrst gerð grein fyrir niðurstöðu, úr hópviðtölum, þar sem greint er frá 

viðhorfum nemenda til námsumhverfisins eins og þau birtust í viðtölunum þar sem þeir 

segja frá staðnum sem þeim þykir best að læra á, og nokkrar af myndum nemendanna 

birtar. Þá er fjallað um niðurstöður úr vettvangsathugunum þar sem námsumhverfi 

nemenda er lýst og hvernig kennarinn nýtir skólastofuna til náms.  

Með námsumhverfi er, eins og áður kom fram, átt við skólabyggingar, lóðir, innri 

rými skólans, húsbúnað, kennslubúnað, það er að segja ýmis tæki og fleira (Anna Kristín 

Sigurðardóttir, 2014). Í viðtalinu höfðu nemendur með sér ljósmyndir sem þeir sjálfir 

tóku hver fyrir sig og sýna þann stað sem þeim þykir best að læra á, þeir útskýra hvers 

vegna þær myndir, ein eða fleiri, voru teknar og lýsa þeim. Hugmyndin með því að nota 

mynd eða myndir í viðtalinu var að nemendur yrðu öruggari og gætu talað um og 

útskýrt staðinn sem þeir völdu út frá myndinni sem þeir tóku. Nemendur eru ekki 

nafngreindir í rannsókninni og er bókstafurinn N notaður fyrir þá, bókstafurinn R er 

notaður fyrir rannsakanda. Þar sem nemendur eru fleiri en einn í viðtali, er notað N1, 

N2, N3 og svo framvegis. 

4.1 Námsumhverfi í skólastofunni 

Í þessum kafla verður greint frá námsumhverfi þeirra nemenda sem tóku þátt í 

rannsókninni. Umhverfi skólastofunnar er lýst ásamt framvindu kennslustundanna með 

sérstakri áherslu á hvernig umhverfið var notað. Með vettvangsathugununum sem hér 

er byggt á var áhersla lögð á að fá yfirsýn yfir aðstæður nemenda og hvernig þeir, ásamt 

kennara, nýttu rými skólans í námi og kennslu við almennt bóklegt nám. 

4.1.1 Skólastofan 

Skólastofa nemendanna er á annarri hæð skólabyggingarinnar. Hún er björt og stór, 

með stórum gluggum þar sem hátt er til lofts og gott útsýni í austurátt. Stór og mikil tré 

blasa við þegar litið er út um gluggann, því fylgir friðsæld að hafa svona fallegt útsýni, 

það hefur róandi áhrif. Á veggjum skólastofunnar má sjá ýmis verk sem nemendur hafa 

verið að vinna. Samfélagsfræðiverkefni sem nemendur hafa verið að vinna eftir 

söguaðferðinni er áberandi og tekur mikið pláss í skólastofunni. Þá hafa nemendur búið 

til stóra veggmynd eftir ljóði Jóhannesar úr Kötlum, Saga af Suðurnesjum. Sjórinn þekur 

stóran hluta veggjarins og þar má sjá mörg sjávardýr, prins og prinsessu og höllina 

þeirra. Á ströndinni hvílir bátur og nokkrar persónur standa þar hjá. Einnig má sjá hús 

fjölskyldunnar sem ljóðið er um, ásamt fuglum, skýjum og sólinni. Á veggjum 

skólastofunnar er einnig bekkjarsáttmáli, klukka, stundatafla og einkunnarorð skólans, 

allt þetta er á áberandi stöðum þar sem nemendur geta gengið að því vísu. Einnig eru 

nokkrar heyrnahlífar til taks fyrir nemendur ef þeir eiga erfitt með að einbeita sér og 

vilja næði.  

Uppröðun á borðum er fremur óvanaleg, ef svo má segja, stúlkur og drengir sitja 

hlið við hlið og er borðunum raðað í fjóra hópa (Mynd 1). Engum hópi er stillt eins upp, 

þar sem sex borðum er raðað saman mynda þau stafinn L og hópur sem er með fimm 

borðum er stillt upp þannig að fjögur borð mynda ferning og fimmta borðið er lagt þar 

við. Nemendur sitja tveir til sex saman við borð, aftast í stofunni eru tvö borð saman, 

þar við hliðina á er fimm borðum raðað saman og tveimur hópum er raðað fremst í 

skólastofuna við sex borð í hvorum hóp. Kennaraborðið er í öðru horninu fremst í 

stofunni, vinstra megin við töfluna. Þau tæki og búnaður sem eru til staðar í 

skólastofunni eru borðtölva, sem kennarinn notar til að skrá fjarvistir nemenda og fleira 

sem tengist námi þeirra, einnig er skjávarpi í loftinu sem kennarinn notar til að sýna 

nemendum ýmislegt fræðslu- eða skemmtiefni. Heimakrókur er passlega stór þannig að 

allir nemendur komast þar fyrir ef kennarinn ætlar sér að nýta hann í kennslu. Hann er í 

útskoti skólastofunnar, með hillum fyrir námsbækur og spil á báðar hendur. Græn þykk 

motta klæðir gólfið, upp við vegginn er langur, mjór púði sem nemendur sitja gjarnan á 

og eru nemendur með sinn eigin kodda sem geymdur er í króknum og er þeim raðað 

upp við vegginn á langa púðann. Nemendur sækjast eftir því að vera í heimakróknum, 

sitja á mottunni eða á sínum eigin púðum.  

Frekar þröngt er í stofunni og ekki mikið um auð svæði sem nemendur gætu notað 

til að leysa ýmis verkefni, hvort sem það væri að vinna í vinnubók á gólfinu eða í hópa- 

eða þemavinnu. Þó hefur kennarinn sett eitt borð út í horn við gluggann sem nemendur 

geta nýtt sér ef þeir vilja sitja einir og aðeins frá hinum. Nemendurnir í þessum bekk eru 

19 talsins, borð og stólar fylla nánast alla skólastofuna þannig að það eru ekki miklir 

möguleikar á að búa til afmörkuð rými fyrir þá nemendur sem vilja ró og næði. Þó hefur 

kennarinn sett eitt borð aftast í stofuna með einu skilrúmi. Það borð er ekki mikið notað 

og var ætlað fyrir þá nemendur sem þurfa meira næði. Á Mynd 1 hér að aftan má sjá 

hvernig uppröðun borðanna er í skólastofunni. T stendur fyrir tölvuborð kennarans og K 

stendur fyrir kennaraborð. 

Mynd 1. Uppröðun borða í skólastofunni 

4.1.2 Framvinda kennslustundanna 

Á meðan vettvangsathugunum stóð var umsjónarkennari bekkjarins alltaf til staðar og 

hafði umsjón með bekknum. Vettvangslýsingar kennslustundanna voru skoðaðar með 

hliðsjón af rannsóknarspurningu þessa verkefnis, þar sem leitað er svara við því hvar 

nemendum þykir best að læra og hvernig kennarinn nýtti námsumhverfið og hvort 

nemendur sóttu í að læra á öðrum stað en við sitt borð. Í fyrstu kennslustundinni sem 

fylgst var með spurðu þrír nemendur kennarann hvort þeir mættu fara fram á gang að 

læra. Kennarinn leyfði það og eftir að hafa fylgst með fleiri tímum sá ég að þetta var 

algengt. Kennarinn leyfði nemendum gjarnan að breyta um umhverfi ef þeir óskuðu 

eftir því, til dæmis ef þeir vildu læra með vinum sínum, í heimakróknum eða frammi á 

gangi. Hér eru dæmi um lýsingar mínar úr ólíkum kennslustundum: 

Gott hljóð er á meðan kennslustund stendur. Reytingur fer á bókasafn að ná 

sér í nýja bók. Allir virðast áhugasamir og lesa. Þrír drengir lesa í króknum. 

Einn drengur nær sér alltaf í þykka og þunga bók og skilar í næstu 

lestrarstund. Hann flettir bara í gegnum bókina og þykist lesa, en er samt 

læs. Þeir sem lesa í króknum eru stilltir og lesa. Kennarinn situr við sitt borð 

og les eins og nemendur. Kennarinn les stuttan kafla fyrir nemendur úr sinni 

bók. Nemendur gefa gott hljóð á meðan kennarinn les, þeir eru áhugasamir 

og koma með athugasemdir. 

Í lýsingunni hér að framan stóð yfir kennslustund þar sem nemendur byrjuðu á því að 

lesa í frjálslestrarbókum. Á meðan á kennslustundinni stóð yfir var gott hljóð allan 

tímann. Nemendur sýndu kennaranum virðingu og gerðu eins og hann sagði þeim að 

gera. Nemendur lásu í um 20 mínútur og fóru síðan yfir í íslensku. Nemendur unnu í 

vinnubókum og nokkrir nemendur vildu færa sig til. 

Umsjónarmenn dreifa bókum til nemenda. Þrír nemendur biðja um að fara 

fram og einn nemandi hefur týnt bókinni, hann og kennarinn leita. 

Nemendur vinna saman og hjálpast að, enginn kvartar og þeir eru 

áhugasamir. Fimm drengir fara í krókinn og vinna í vinnbókum. Þrjár stelpur 

sitja saman og tala. Gott hljóð er og allir vinna. Kennarinn fann vinnubók 

nemandans undir pappírshrúgu. Kennarinn gengur á milli og fylgist með 

nemendum vinna. Nemendur missa áhugann þegar fimm mínútur eru eftir 

af kennslustundinni. Kennarinn biður nemendur að ganga frá vinnubókum. 

Þessi kennslustund sem lýst er hér að framan er íslenskutími. Nemendur unnu í 

annari bók en í fyrstu kennslustundinni. Nemendur voru áhugasamir svo virtist sem 

þeim þætti þessi vinnubók skemmtilegri en sú sem þeir höfðu unnið í í hinum tímanum. 

Þeir misstu áhugann þegar fimm mínútur voru eftir af tímanum og biðu spenntir eftir að 

fara út í frímínútur, enda var veðrið gott þennan dag.  

Kennslustundin sem lýst er hér að neðan er stærðfræðitími. Nemendur byrjuðu 

tímann mjög vel, voru áhugasamir og tilbúnir að vinna.  

Nemendur eru áhugasamir og vinna vel. Þeir hjálpast að en eftir smástund 

byrjar svolítið skvaldur. Kennarinn biður nemendur að hvísla. Kennarinn 

kennir 9x margföldunartöfluna uppi á töflu, mjög góð aðferð við að læra 

hana og nemendur svara á auðveldan hátt. Kennarinn heldur góðum aga og 

hljóði. Nemendur hlusta á hann og virða. Þrír nemendur vinna í króknum og 

tveir fara fram. 

Eftir um 20 mínútur voru þeir orðnir þreyttir, námsefnið var þess eðlis að þeir héldu 

ekki einbeitingu í 40 mínútur og fóru þess vegna að tala saman og misstu áhugann. 

Kennarinn neitaði ekki nemendum ef þeir báðu um að fá vinna annarsstaðar en í þeirra 

eigin sæti, þeir spurðu hvort þeir mættu færa sig til og voru það oftast sömu 

nemendurnir sem gerðu það. Kennarinn tók vel í þær fyrirspurnir og þótti greinilega 

mikilvægt að leyfa þeim að breyta til. Ekki er pláss nema fyrir tvo nemendur til að læra 

frammi á gangi og pláss fyrir nokkra til að læra í heimakróknum. 

Á meðan vettvangsathugunin fór fram kom það fyrir að ekki var hægt að leyfa öllum 

nemendum að fara fram að læra vegna þess að aðrir höfðu þegar fengið leyfi til þess. Ég 

hugsaði með mér að það þyrfti því að hafa reglu á því hverjir fara fram svo það séu ekki 

alltaf þeir sömu eða þeir sem eru fyrstir til að spyrja. Fyrst það eru nemendur sem vilja 

hafa næði og læra frammi á gangi er mikilvægt að hugleiða það og koma til móts við þá, 

en rýmið í þessu skóla býður ekki upp á að fleiri nemendur læri frammi heldur en tveir 

til þrír í einu. Fleiri en tveir nemendur geta unnið í heimakróknum í einu en greinilegt 

var að mun vinsælla var að læra frammi á gangi vegna þess að nemendur báðu oftar um 

það. Þess vegna þurftu þeir að sætta sig við að læra við sitt borð ef tveir eða þrír 

nemendur voru komnir fram, plássið þar býður ekki upp á að fleiri nemendur séu þar að 

vinna í einu. 

4.2 Viðhorf nemenda út frá ljósmyndum 

Í þessum kafla er gerð grein fyrir niðurstöðum leiddum af viðtölum nemenda. Áður en 

viðtölin fóru fram höfðu allir nemendur tekið mynd eða myndir af þeim stað eða 

stöðum í skólastofunni og næsta nágrenni hennar sem þeim þykir best að læra á. Hver 

og einn nemandi sá um að taka mynd eða myndir fyrir sig og notuðu spjaldtölvu til þess.  

Hér á eftir verður gerð grein fyrir því á hvaða stað nemendum þykir best að læra þar 

sem reynt var að leita svara við rannsóknarspurningunni: Við hvaða aðstæður þykir 

nemendum gott að læra? Myndirnar sem nemendur höfðu sér til stuðnings í viðtalinu 

hafði ég prentað út og voru þær hafðar sem hjálpartæki í viðtalinu. Nemendur lýstu 

myndum og stöðum mjög vel og höfðu misjafnar en mjög athyglisverðar skoðanir og 

viðhorf. Áður en hvert viðtal hófst var búið að taka til myndir fyrir hvern hóp og raða 

þeim á borð fyrir framan nemendurna þannig að þær væru vel sýnilegar og þeir gætu 

auðveldlega nálgast þær og skoðað. Fyrst í viðtalinu ræddi ég aðeins við nemendur og 

eftir það voru þeir beðnir um að svara spurningum og nota sínar myndir til að rökstyðja 

mál sitt. Þegar nemendur byrjuðu að taka myndirnar missti ég aðeins tökin á þeim, það 

skapaðist mikill hávaði og nemendur urðu svolítið ákafir þannig að ágreiningur kom upp 

í sumum hópum. Þegar viðtölin hófust voru lang flestir nemendur sem héldu sig við sína 

staði en nokkrir breyttu um skoðun og völdu annan stað en þann sem þeir höfðu tekið 

mynd af. 

4.2.1 Hvar vilja nemendur helst læra? 

Nemendur hafa ýmislegt um umhverfi sitt að segja. Þeir hafa áhugaverðar og 

skemmtilegar skoðanir á því, eins og til dæmis hvort það sé mikill hávaði inni í 

skólastofunni og hvort borðauppröðun sé hentug eða ekki. Margir nemendur höfðu 

fleiri en einn stað í huga sem þeim þótti gott að læra á og tóku þeir þá oftast myndir af 

tveimur stöðum, sumir áttu erfitt með að velja á milli staða og tóku því þrjár myndir. 

Athyglisvert er að yfir helmingur nemendanna kaus frekar annan stað til að læra á en 

sitt eigið sæti og borð inni í skólastofunni. Nemendur fengu val um að taka myndir af 

skólastofunni og næsta nágrenni hennar, og þegar upp var staðið komu fjórir staðir til 

greina. Þeir voru frammi á gangi, þar sem eru eitt borð og tveir stólar, sæti og borð 

nemenda í skólastofunni, heimakrókur inni í skólastofunni og loks námsver sem 

einhverjir nemendur hafa aðgang að.  

Nemendurnir gátu allir svarað því hvers vegna þeim þætti best að læra á þeim stað 

sem þeir tóku mynd af. Það var athyglisvert að heyra þeirra skoðun á þeim stað og 

hvers vegna hann varð fyrir valinu. Sumir voru með mjög nákvæmar og áhugaverðar 

skoðanir sem stundum vöktu kátínu hópsins en aðrir voru ekki alveg vissir afhverju 

þeim þætti þessi staður eða hinn betri en einhver annar. Þegar leið á viðtalið hjá þeim 

sem voru óvissir, kom það fyrir að svör þeirra breyttust, eftir að hafa hlustað á hina 

nemendurna segja frá endurskoðuðu þeir gjarnan afstöðu sína og komu með önnur 

svör. Þá fóru þeir nemendur að segja nánar frá staðnum sem þeir völdu sér. Þeir höfðu 

myndað sér ákveðna skoðun á þeim stað sem þeir tóku mynd af og voru öruggir að 

segja frá henni. Flestir þeir nemendur sem sögðu í viðtalinu að þeim þætti best að læra 

frammi á gangi eða í heimakróknum báðu kennarann um að fá að fara á þá staði til að 

vinna. Þeir nemendur sem báðu ekki um að fara á þessi svæði en svöruðu spurningunni 

á sama hátt voru annaðhvort feimnir við að spyrja kennarann eða sáu að aðrir 

nemendur voru farnir á undan og fannst þá ekki taka því að spyrja kennarann.  

Eins og fram hefur komið tóku sumir nemendur fleiri en eina mynd. Þeir nemendur 

sem tóku tvær myndir tóku allir mynd annars vegar af borðinu sínu og hins vegar af 

heimakróknum eða ganginum. Nokkrir nemendur tóku hins vegar þrjár myndir og var 

ástæðan sú að þeirra sögn að þeir gátu ekki valið á milli tveggja staða, þriðja myndin var 

einhvers konar aukamynd sem hafði litla sem enga merkingu þegar þeir voru spurðir út 

í myndina í viðtalinu. Athyglisvert var að sjá að af þeim 18 nemendum sem tóku þátt í 

rannsókninni voru 13 sem tóku mynd af öðrum stað en skólastofunni sinni eða sætinu 

sínu. Þegar þeir nemendur voru spurðir út í ástæðuna voru þeir allir sammála um að 

mikil kliður og skvaldur gæti myndast í skólastofunni og þá væri erfitt að einbeita sér og 

lítill vinnufriður til þess að sinna náminu. Allir þeir nemendur sem tóku mynd af öðrum 

stað en af skólastofunni eða sætinu sínu töluðu um að læti og hávaði væru helst 

ástæðan fyrir því að þeir vildu læra á öðrum stað. 

Sjö nemendur tóku mynd af ganginum fyrir framan skólastofuna, þar sem eru eitt 

borð með tveimur stólum og langur bekkur, og sögðu að þar fyndist þeim best að læra. 

Ásamt borðinu er þar bekkur sem nemendur nota töluvert og geta setið á. Bekkurinn er 

mest notaður til þess að geyma skólatöskur ef svo ber undir og einnig setjast sumir 

nemendur þar niður þegar þeir klæða sig í útifötin. Gangurinn er algengasti staðurinn 

sem nemendur læra á fyrir utan skólastofuna, þar fá þeir að vera tveir eða þrír saman í 

einu og njóta þess að fá að vera í friði og hjálpast jafnvel að með lærdóminn. Mikil 

ásókn er í þennan stað og þarf kennarinn að gæta þess að leyfa ekki alltaf þeim sömu 

að fara fram. Hér að aftan koma nokkur dæmi um svör nemenda sem völdu að taka 

myndir af ganginum:  

N1: Ég vil vera frammi á gangi, því þar er nóg af vinnufriði sem er eiginlega 

aldrei í stofunni. 

N2: Frammi, því þar er góður vinnufriður, því það er alltaf blaður í stofunni.  

N3: Það er best að vera á ganginum, því þá fæ ég frið og get lært betur. 

Nokkrir nemendur nefndu í viðtalinu að þeim fyndist ósanngjarnt að sömu 

nemendurnir fá aftur og aftur að fara fram og að þeir sjálfir þurfi þess vegna að læra við 

borðið sitt þegar þeir vilja frekar læra frammi á gangi. Þeir vilja hafa næði þegar þeir eru 

að vinna ýmis verkefni sem þeir telja að sé skortur á í skólastofunni, sérstaklega þegar 

þeir eru að vinna að einhverju sem krefst þess að þeir einbeiti sér og hugsi. Hér má sjá 

svör fimm nemenda þegar þeir voru spurðir hvers vegna þeir hefðu valið að taka mynd 

af ganginum: 

N1: Af því að það er stundum mikill hávaði inni í stofu. Mér finnst þægilegt 

að vera frammi og sitja við bekkinn. 

N2: Mér finnst best að vera frammi, því þar er hljóð og ég get einbeitt mér 

betur. 

N3: Ég vil læra frammi, því þar er hljóð og vinnufriður. 

N4: Því þar er miklu meira næði. 

N5: Ég vil læra frammi út af því að þá er enginn að trufla mig og ég fæ frið. 

Sjá má að svör nemenda við þessari spurningu eru mjög lík. Þeir eru allir sammála 

um að meiri vinnufrið og meira hljóð er að finna frammi á gangi og að þess vegna sé 

best að læra þar. Mikilvægt er að nemendur fái frið og geti einbeitt sér þegar þeir eru 

að læra. Þeir finna fljótlega að þeim gengur betur að læra þegar það er hljóð í kringum 

þá, þess vegna sækja þeir í hljóðláta staði þar sem þeir geta unnið betur. Einnig eiga 

sumir auðveldara með að læra í smærri hópum og getur kennarinn þá skipt bekknum 

niður í litla hópa, jafnvel valið nemendur saman í hóp eftir því hverjir eru duglegir að 

vinna saman en þá þarf skólinn að bjóða upp á góða aðstöðu til hópavinnu og jafnvel 

fleira starfsfólk. 

 Á Mynd 2 hér að aftan má sjá dæmi um tvær myndir sem teknar voru af 

nemendum. Myndirnar sýna ganginn frá tveimur sjónarhornum, frá skólastofunni og frá 

gangi sem snýr í vesturátt. Eins og fram hefur komið völdu flestir nemendur að taka 

mynd af þessum stað. Þennan stað kjósa flestir nemendur, þeim þykir hann hljóðlátur 

þó erill geti orðið þegar nemendur eða nemendahópar fara hjá. Þegar enginn umgangur 

er á ganginum þykir nemendum gott að sitja þarna og læra. Þeir hafa glugga sem þeir 

geta litið út um með frábæru útsýni þar sem gróður og skólalóðin blasir við. Gangurinn 

er notaður undir fleira en að leyfa nemendum að læra þar, þegar það er frjáls tími mega 

þeir sitja þarna og tefla. 

 
Mynd 2. Gangur 

Fimm nemendur kusu að taka mynd af skólastofunni og töldu þann stað bestan til að 

læra á. Dæmi um svör nemenda sem tóku mynd af stofunni: 

N1: Mér finnst best að vera í stofunni, því það er óþægilegt að vera í 

króknum. 

N2: Ég vil læra í stofunni, því þá getur kennarinn hjálpað. 

N3: Á borðinu mínu, því þá þarf ég aldrei að fara inn þegar ég er frammi að 

sækja dót. Svo í króknum þarf maður alltaf að krjúpa. 

Tveir nemendur af þessum fimm tóku einungis mynd af skólastofunni eða borðinu 

sínu en hinir þrír tóku jafnframt mynd af öðrum stað og voru óvissir um hvor staðurinn 

væri betur til þess fallinn að læra á. Þeir nemendur áttu erfitt með að ákveða einhvern 

einn stað og hvatti ég þá þá til þess að taka aðra mynd og þá af öðrum stað svo að þeir 

gætu sagt frá báðum stöðum í viðtalinu. Nemendur voru sáttir við þetta og gátu þá gert 

upp hug sinn þegar þeir voru spurðir nánar út í staðina í viðtalinu. Þessir fimm 

nemendur sem fannst best að læra í sætinu sínu voru alveg harðákveðnir að sá staður 

væri bestur. Þar sem ég þekki til þessa nemendahóps veit ég að þetta eru nemendur 

sem eru námslega sterkir og þykir því öruggara og betra að hafa kennarann nálægt 

þannig að þeir geti fylgst með þegar hann skrifar eða gerir eitthvað upp á töfluna. Í 

viðtölunum kom fram að þessum nemendum fannst öryggi í því að hafa kennarann í 

augsýn og að vita nákvæmlega hvað færi fram í skólastofunni. Þeir vildu ekki missa af 

neinu sem færi þar fram. Þegar þessir nemendur voru spurðir hvers vegna þeir vildu 

frekar læra í sætinu sínu en á öðrum stöðum sögðu þeir: 

N1: Því þá þarf ég aldrei að fara inn þegar ég er frammi að sækja dót. Svo í 

króknum þarf maður alltaf að krjúpa og kennarinn útskýrir alltaf á töflunni. 

R: Þú tókst mynd af sætinu þínu. Geturðu sagt mér frá myndinni? 

N2: Mér finnst best að læra þar. 

R: Finnst þér betra að læra þar heldur en annars staðar? 

N2: Já. 

R: Geturðu sagt mér af hverju? 

N2: Ég veit það ekki. 

N3: Því það er svo þægilegt og ekki mikið af brúsum og fullt af bókum og 

eitthvað. 

N4: Ég tók líka mynd frammi, því þar er hljótt þegar aðrir eru að læra inni í 

stofu. Mér finnst best að vera í stofunni, því það er óþægilegt að vera í 

króknum og það er gaman að vera í skólanum. 

N5: Þá getur kennarinn hjálpað. 

Líkt og sést hér að framan á svörum nemenda við því hvers vegna þeim þykir best að 

læra í stofunni þykir þeim betra að vera nálægt kennaranum, þeir vilja geta leitað til 

hans ef þeir þurfa aðstoð og einnig þykir þeim betra að geta fylgst með því sem hann er 

að gera á töflunni. Þeir vilja vera í nálægð við kennarann og hafa hann í augsýn. Í 

viðtölunum kom fram að þeim þykir sem í því felist ákveðið öruggi. Þeir vilja einnig hafa 

sitt eigið svæði þegar þeir eru að læra og þess vegna vilja þeir vera við sitt borð, þar 

sem ekki er verið að berjast um ákveðið pláss eða svæði heldur geta þeir verið í sínu 

sæti í friði, án þess að annar nemandi sé að trufla. 

Á Mynd 3 má sjá tvær myndir sem nemendur tóku. Önnur sýnir hluta af 

skólastofunni og hin nemendaborð, sem sjá má til hægri hér að aftan. Þeir nemendur 

sem tóku þessar myndir vilja læra við sitt borð og vera nálægt kennaranum. Á myndinni 

sem er vinstra megin hér að aftan má sjá að kennaraborðið er til hægri og 

heimakrókurinn fyrir framan kennaraborðið. 

 
Mynd 3. Skólastofan 

Fimm nemendur tóku mynd af heimakróknum, sem er skot inn af skólastofunni. Þar er 

teppi á gólfinu og púðar sem hver og einn nemandi mátti koma með að heiman og 

geyma í króknum. Svör nemenda við því hvers vegna þeim þætti best að læra í 

heimakróknum voru örlítið fjölbreyttari en þegar nemendur voru spurðir hvers vegna 

þeim þótti best að læra frammi á gangi. Dæmi um svör nemenda sem tóku mynd af 

heimakróknum: 

N1: Mér finnst best að vinna í króknum út af því að þá heyri ég ekki eins 

mikið í látunum í stofunni ef ég má ekki fara fram. 

N2: Mér finnst þægilegt að vera í króknum, því þá getur maður legið aðeins 

á meðan maður er að læra eða er með hausverk. 

N3: Krókurinn er svo þægilegur. Mér finnst gott að liggja þar og lesa og 

læra. 

Þeir nemendur sem tóku mynd af heimakróknum voru í engum vafa um að hann 

væri sá staður sem þeim þótti best að læra á. Sumir nemendur eru þannig að þeim 

þykir betra að liggja á maganum eða sitja á rassinum þegar þeir læra og var það engin 

undantekning hjá þessum hópi. Í viðtölunum kom fram að þeim fannst gott að sitja eða 

liggja á meðan þeir lærðu, þeir vildu fá tækifæri til þess að slaka aðeins á og hvíla sig á 

meðan þeir voru að fást við verkefni sem þeim hafði verið sett fyrir. Eftirfarandi eru 

dæmi um svör nemenda: 

N1: Mér finnst miklu betra að læra í króknum, það er bara svo þægilegt útaf 

koddunum. 

N2: Það er gott að læra í króknum því það er þægilegt að geta lagst niður. 

N3: Það er betra að vera í króknum því það er mjúkt þar. 

N4: Mér finnst best að læra í króknum því þá getur maður fylgst með hvað 

kennarinn er að gera. 

Í svörum nemenda má sjá að heimakrókurinn er vinsæll staður. Þeim líður vel í 

króknum, geta lært á gólfinu, sitjandi eða liggjandi og ná að fylgjast með því sem 

kennarinn er að gera og ef hann þarf að útskýra upp á töflu, missa þeir ekki af því. 

Púðarnir eru vinsælir, nemendur vilja hafa notalegt í kringum sig og geta nýtt sér 

púðana til þess að láta sér líða vel. 

Á Mynd 4 hér að aftan má sjá myndir af heimakróknum, sem teknar voru af 

nemendum. Hann er frekar stór og fimm nemendur ættu auðveldlega að geta legið 

þarna saman og lært. Heimakrókurinn er ekki mikið notaður, helst ef kennarinn þarf að 

ræða eitthvað sérstakt við alla nemendur. Nemendur eiga sinn púða sem alltaf er 

geymdur í heimakróknum og ef nemendur vilja, mega þeir ná í sinn púða og setja hann í 

stólinn sinn svo að það fari betur um þá. Ásamt púðunum er stór motta í 

heimakróknum sem nemendur sitja eða liggja á. Einnig er langur púði meðfram 

veggnum sem nemendur nota mikið og sitja á þegar þeir lesa bækur í 

frjálslestrartímum. Þessi langi púði er einnig notaður ef nemandi þarf að leggjast niður 

af einhverjum ástæðum, er illt í maganum eða með höfuðverk, þá þykir þeim gott að fá 

að hvíla sig í smástund og jafna sig. 

 
Mynd 4. Heimakrókur 

Einn nemandi gaf annað svar í sjálfu viðtalinu en allir hinir, þegar rannsakandi spurði 

hann út í myndina sem hann hafði tekið af borðinu sínu sagði hann: 

N1: Mér finnst best að læra í námsverinu. 

Aðspurður hvers vegna honum þætti það, svaraði hann: 

N1: Þar er friðsælt, bara fjórir í einu og þá get ég einbeitt mér og lært miklu 

meira. Mikill friður og mjög létt að kalla á kennarann í námsverinu. Það 

vantar mýkri stóla í skólastofuna, þeir eru allt öðruvísi í námsverinu. 

Í öllum viðtölunum voru nemendur spurðir hvort þeim fyndist að kennarinn ætti að 

leyfa þeim að læra hvar sem þeir vildu. Athyglisvert var að heyra svör þeirra. Nemendur 

bera augljóslega mikið traust og mikla virðingu fyrir kennara sínum og voru svör þeirra 

allra, með einni undantekningu á sama hátt. Allir nema einn voru sammála um að 

kennarinn ætti ekki að leyfa þeim að læra hvar sem er, nema stundum og það á að vera 

samningsatriði milli kennarans og nemanda hvað hann má vera að læra. Námsumhverfi 

nemendanna býður upp á fjóra staði sem þeir geta nýtt sér (fyrir utan námsverið), þeir 

eru sætið þeirra og fast borð, heimakrókurinn, gangrými frammi og aftast í 

skólastofunni þar sem eitt borð er með skilrúmi þannig að lítið truflar þá. Nemendur 

hafa aðgang að fleiri svæðum en þeim sem nefnd eru hér að framan, eins og til dæmis 

skólasafni og útisvæði. Dæmi um svör nemenda þegar þeir voru spurðir hvort 

kennarinn ætti að leyfa þeim að læra hvar sem er, koma hér að aftan: 

N1: Stundum og stundum ekki. 

N2: Stundum leyfir kennarinn það þegar það er ekki fullt og stundum 

megum við það ekki útaf einhverju, því það er kannski ekki mikill tími eftir. 

Það má ekki vera tvisvar sinnum í röð einhversstaðar, þá er það ósanngjarnt 

fyrir hina. 

N3: Mér finnst það bara ef við erum búin að vera stillt, þá eigum við það 

skilið. 

N4: Stundum. 

N5: Stundum og stundum ekki. Það er best að kennarinn leyfi okkur sumt en 

ekki allt. 

N6: Já en ekki alltaf. Strákarnir eiga að þagna því þá fáum við betri vinnufrið. 

N7: Smá já og smá nei. Því sumir eru kannski alltaf svo heppnir og fá alltaf 

að fara fram og þá fara hinir að klaga. 

Einn nemandi tók mynd af ganginum en sagði í viðtalinu að honum þætti best að 

læra í námsverinu. Þar væru fáir nemendur, kennarinn væri nálægt og til staðar ef hann 

lenti í vandræðum og gæti hjálpað án þess að nemandi þurfi að bíða lengi eftir aðstoð. 

Einnig nefndi þessi nemandi að mikill og góður vinnufriður væri í námsverinu sem 

hjálpaði honum mjög mikið vegna þess að hann ætti í erfiðleikum með að einbeita sér 

að einu ákveðnu verkefni. Hann fyndi það sjálfur að hann þyrfti helst að vera í friði 

þegar hann væri að vinna, annars yrði lítið úr verki og hann þyrfti að taka heimavinnuna 

með sér heim, sem er ekki mjög spennandi þegar maður er átta ára. 

Af svörum nemenda mátti augljóslega sjá að þeir voru meðvitaðir um að sumir 

fengju að fara fram oftar en aðrir. Þeir sem vilja frekar læra annars staðar en í sætinu 

sínu, biðja kennara um leyfi til þess að færa sig. Því miður geta ekki allir fengið að fara á 

þá staði sem þeir vilja vegna plássleysis en kennarinn þarf að gæta jafnræðis og reyna 

að koma til móts við alla og halda utan um þá sem hafa verið á einhverjum stað svo þeir 

sömu fari ekki aftur. Hann reynir að láta nemendur skiptast á sem ég tel mjög 

mikilvægt. Í svari eins nemanda, sem sýnt var hér að framan, kom fram að sumir fái 

jafnvel alltaf að fara fram aftur og aftur. Þetta bendir til þess að nemendum finnst ekki 

endilega að jafnræðis sé gætt. Það gæti átt sér einhverja skýringu, til dæmis gæti 

kennarinn hafa verið fjarverandi og annar kennari verið að kenna fyrir hann í staðinn 

eða að kennarinn hafi ekki skrifað hjá sér hvaða nemendur fóru fram á gang að læra 

síðast, eða í heimakrókinn. Það er skiljanlegt að í sumum kennslutímum vilji kennarinn 

hafa alla nemendur í skólastofunni, það er ýmislegt sem þar fer fram sem má ekki fara 

framhjá neinum nemanda. Til dæmis er mikilvægt að nemendur fylgist með innlögn í 

stærðfræði til dæmis svo þeir auki skilning sinn og geti haldið áfram að vinna í 

stærðfræðibók. Eftir innlögnina gæti kennarinn síðan leyft nemendum að færa sig til ef 

þeir óska eftir því. 

4.2.2 Viðhorf nemenda til námsumhverfis  

Í viðtölum við nemendur kom fram að þeir höfðu almennt jákvætt viðhorf til 

skólastofunnar og umhverfis hennar. Heilt yfir kom í ljós að nemendur voru ánægðir 

með stærð skólastofunnar, þeim þótti hún vera stór, opin og með stórum gluggum. 

Einnig nefndu tveir nemendur sem voru hvor í sínum viðtalshóp að þeim þætti vera hátt 

til lofts og tóku þá hinir sem í viðtalinu voru í sama streng. Nemendum fannst ekki 

þröngt í skólastofunni og nefndu að þeir gætu auðveldlega fært sig til og aftast í 

skólastofunni er nokkuð gott pláss sem nemendur nota þegar þeir hafa frjálsan tíma og 

mega leika sér með það dót sem í boði er. Einnig er þar eitt borð, stóll og skilrúm þar 

sem kennarinn hafði hugsað sér að nota fyrir þá nemendur sem vilja algjört næði. Þetta 

er eitt og sama svæðið, notað fyrir bæði leik og nám. Þegar ég spurði nemendur út í það 

horn fannst þeim það góð hugmynd en höfðu sjálfir ekki nýtt sér þá aðstöðu. Þessi 

aðstaða var hugsuð fyrir einn nemanda í þessum hópi sem á erfitt með að einbeita sér, 

kennarinn tók á það ráð að prófa að setja skilrúm hjá borðinu sem var aftast í stofunni 

og sjá hvort honum myndi ganga betur með að læra ef hann sæti þar frekar en í sínu 

sæti. Eina neikvæða sem nemendur höfðu að segja um skólastofuna var að þar væri 

stundum hávaði og sumum fannst hann vera of mikill. Hvað hönnun skólastofunnar 

varðar voru nemendur mjög ánægðir og töluðu um að þar inni líði þeim vel og fannst 

andrúmsloftið gott. Nokkrir nemendur höfðu orð á því að þeim fannst jákvætt hvað 

kennarinn var duglegur að breyta borðauppröðuninni í skólastofunni. Þeim fannst gott 

að fá að skipta um sæti og töluðu um að kennarinn væri mjög góður í að breyta til og 

leyfa þeim að sitja annarsstaðar. Þegar borðauppröðunin kom upp í einu viðtalinu 

fannst nemendum það vera allt í lagi að þeir sætu ekki alltaf hjá vinum sínum. Þeir 

skildu það að kennarinn þyrfti að stjórna uppröðuninni og fannst það vera sanngjarnt. 

Stundum fá vinir að sitja saman og stundum er þeim skipt niður á borðin þannig að 

strákar og stelpur sitja hlið við hlið. Hér að aftan koma dæmi um svör nemenda þegar 

þeir voru spurðir út í það hvernig þeim finnst almennt skólastofan vera: 

N1: Stundum mikill hávaði. 

N2: Mjög mikill hávaði. 

N3: Ekki notaleg, strákarnir eru alltaf með læti. 

Þegar nemendur voru spurðir um námsumhverfið höfðu nokkrir þetta að segja: 

N1: Ég myndi segja að skólastofan væri stór. Hún er nógu stór fyrir bekkinn 

og er góð kennistofa. Það er stundum gott að læra þar inni en stundum er 

líka mikill hávaði og þá er erfitt að læra. 

N2: Mér finnst skólastofan vera stór. Flottar myndir eru á veggjunum og ég 

elska að fara í heimakrókinn því þar er gott að vera. Stofan er þægileg og 

gott að vera í henni. 

N3: Mér finnst hún (skólastofan) fín. Gaman að vera inni í stofunni og mér 

líður vel þar. Það er gott að standa stundum upp og hreyfa sig því maður 

verður þreyttur á að sitja lengi. 

N4: Umhverfið er mjög fínt. Það er skemmtilegt að vera í henni að læra og 

vinna. 

Það er augljóst út frá svörum nemenda að þeir vilja hafa góðan vinnufrið í 

skólastofunni, þeir töluðu um að hávaði væri þar og læti. Þó nemendur séu í 3. bekk eru 

þeir farnir að átta sig á því að í friði og hljóði geti þeir áorkað meiri vinnu og einbeitt sér 

betur að því sem þeir eru að fást við í verkefnabókum, heldur en þegar hávaði ríkir. Það 

var nokkuð augljóst í viðtölunum að þetta lá þungt á þeim. Það er mikilvægt að reynt 

verði að taka tillit til nemenda hvað þetta varðar og að nemendur taki tillit til hvers 

annars. Á meðan vettvangsathugunum stóð var ég ekki mikið vör við að nemendur 

höfðu hátt eða að einhverjir væru að tala mikið saman. Tveir nemendur komu með 

hugmynd að því hvað kennarinn geti gert til þess betri vinnufriður verði í skólastofunni, 

þeir sögðu: 

N1: Þeir krakkar sem eru með hávaða þurfa bara að fara eitthvað annað. 

N2: Kannski hafa verðlaun eða keppni hvaða borð hefur minnstu lætin, við 

höfum gert svoleiðis. 

4.2.3 Hvernig námsumhverfi kjósa nemendur? 

Þegar nemendur voru spurðir hvernig þeim fyndist að námsumhverfið og skólastofan 

ætti að vera fór hugmyndaflug þeirra á fullt. Þeir komu með allskyns hugmyndir sem 

þeim þóttu vera fyndnar og meira sagðar í gríni en alvöru. Þegar nemendur fóru að 

koma með hugmyndir sem þeim fannst að skólastofan og umhverfið ætti að bjóða upp 

á hófst svolítill hamagangur og læti, þeir sáu þarna tækifæri til þess að segja hvað þeir 

vildu og mikill hlátur og grín fylgdi þar með. Enginn nemandi svaraði spurningunni 

þannig að honum væri alvara með að eitthvað vantaði í skólastofuna eða að umhverfið 

ætti að vera einhvernvegin öðruvísi. Nemendur virtust því sáttir og ánægðir með 

námsumhverfi sitt eins og það er í dag og þeir vildu litlu breyta. Dæmi um svör tveggja 

nemenda eru hér að aftan þegar þeir voru spurðir hvort það væri eitthvað sem vantaði í 

námsumhverfinu: 

N1: Flugborð og flugstóll. 

N2: Rafmagnsyddara, þá er maður ekki lengi að ydda. 

Þó kom fram eitt og annað í svörum nemenda sem þeim fannst að mætti bæta í 

námsumhverfinu. Eins og fram hefur komið voru flestir nemendur sáttir við það eins og 

það er en sumir vildu sjá nokkra þætti bætta. Svör nemenda snéru þá aðallega að því að 

minnka hávaðann eða að auka þægindin. Nemendur voru mjög ákveðnir þegar þeir 

svöruðu þessari spurningu og hugsuðu sig vel um áður en þeir svöruðu henni. Dæmi um 

þeirra svör voru á þessa leið: 

N1: Vildi að það væri þykk dýna í króknum og bönd til að leika sér með. Borð 

sem hægt er að færa án þess að það hafi hávaða. 

N2: Það væri betra að það væru dekk á stólunum, það er betra því þá er 

hægt að færa stólana því þá rispast gólfið ekki. 

N3: Vantar mýkri stóla. 

Nemendur komu með góðar hugmyndir um hvað mætti bæta í námsumhverfinu og 

virtust vera meðvituð um að eitthvað þyrfti að gera til þess að minnka hávaðann. 

Nemendur þekkja það að hafa dekk undir stólunum vegna þess að í matsalnum eru 

þannig stólar. Það er gat sett á tennisbolta og hann settur undir fæturna á stólunum til 

þess að minnka hávaða og læti þegar stólarnir eru dregnir fram og til baka. Enn og aftur 

tengjast svör nemenda við hávaða. Það er þeim greinilega ofarlega í huga að vilja hafa 

gott hljóð og þeim þykir það vera mjög mikilvægt til þess að geta náð að vinna og 

einbeita sér. Nemendur komu ekki fram með aðrar tillögur um breytingar í 

skólastofunni, uppröðun borða eða annað skipulag skólastofunnar virtist vera í fínu lagi. 

Það sem var hvað efst í þeirra huga var eins og fram hefur komið, að hafa góðan 

vinnufrið. 

5 Umræða  

Markmiðið með þessari rannsókn var að fá fram skoðanir nemenda á því hvar, í 

skólastofunni og nágrenni hennar þeim þykir best að læra. Einnig var markmiðið að fá 

fram skýra mynd af viðhorfum þeirra til námsumhverfisins og hvernig þeir vilja að það 

sé. Rannsóknarspurningarnar sem unnið var með í þessari rannsókn er: Við hvaða 

aðstæður þykir nemendum gott að læra? 

 Hvað finnst nemendum um umhverfi sitt í skólanum? 

 Hvernig vilja nemendur að námsumhverfi þeirra sé hagað? 

 Hvar þykir nemendum best að læra? 

Í þessum kafla verður fjallað nánar um niðurstöður rannsóknarinnar, dregin eru 

saman svör við rannsóknarspurningunum í tengslum við fræðilegan bakgrunn og 

ályktanir dregnar. Kaflanum er skipt í fjóra hluta. Í þeim fyrsta er fjallað um 

skólabygginguna og námsumhverfið eins og það kemur nemendum fyrir sjónir. Í öðrum 

hluta er fjallað um hvernig námsumhverfi nemendur vilja. Í þriðja hluta er rætt um hvar 

nemendum þykir best að læra. Í fjórða hluta er svo fjallað um styrkleika og hagnýtt gildi 

rannsóknarinnar. 

5.1 Námsumhverfið og viðhorf nemenda 

Niðurstöður benda til þess að nemendur séu almennt sáttir við námsumhverfi sitt eins 

og það birtist þeim í dag. Þeim líður vel í skólastofunni sinni og hafa lítið út á hana sjálfa 

að setja. Nemendur voru hins vegar ósáttir við hávaða og skvaldur í skólastofunni. 

Nánar verður fjallað um það hér að aftan. 

Skólabyggingar á Íslandi eru ólíkar. Talað er um hinn hefðbundna skóla með 

lokuðum skólastofum þar sem hver og einn bekkur hefur aðstöðu og löngum göngum 

sem nemendur ganga eftir. Loftur Guttormsson (2008) segir að breytingar hafi orðið á 

þessu og bendir það til talverðar gerjunar uppeldishugmynda og nýjunga í framkvæmd 

sem setur mótandi mark á íslenskt skólastarf. Undir það taka Torfi Hjartarson og Anna 

Kristín Sigurðardóttir (2011) sem segja að í nýlegum skólabyggingum  sé meira um opin 

rými eða klasafyrirkomulag. Hið hefðbundna form með skólastofum meðfram gangi sé 

á undanhaldi að minnsta kosti í nýlegum skólabyggingum. Þessi rannsókn var hins vegar 

framkvæmd í hefðbundinni skólastofu og nærliggjandi umhverfi sem var gangur fyrir 

framan stofuna.  

Lítið er vitað um hvernig kennslurými og kennsluaðferðir henta nemendum best, 

annað en að það er misjafnt. Á meðan sumir nemendur eiga erfitt með að vera í opnu 

og stóru rými og eiga erfitt með að einbeita sér í hávaða getur verið að það henti 

öðrum. Sumir nemendur í þessari rannsókn töluðu um að þeim þætti betra að vera í 

minna rými heldur en stærra, þeir ættu auðveldara með að einbeita sér í minna rými. 

Hjá öðrum nemendum virtist það ekki skipta máli. Þessu þurfa kennara að vera vakandi 

fyrir og reyna að finna lausnir fyrir þá nemendur sem eiga í erfiðleikum með að vinna í 

þeim aðstæðum sem boðið er upp á. Líkt og Dunn og Dunn (1993) fjalla um, að 

mikilvægt sé að hanna námsumhverfi þannig að það henti öllum nemendum. Þau segja 

einnig að til þess að hanna gott námsumhverfi sé lykilatriðið að nota þann efnivið og 

búnað sem þegar er til og vinna með það. Kennarinn þarf að vera opinn fyrir nýjum 

hugmyndum, vera sveigjanlegur og meðvitaður um hvernig ný hönnun skólastofunnar 

geti komið til móts við hans eigin þarfir og þarfir nemenda hans. 

Af því sem ég hef séð í vettvangsnámi á liðnum fimm árum í kennaranámi eru 

kennarar nokkuð meðvitaðir um nauðsyn þess að reyna að koma til móts við 

einstaklingsbundnar þarfir nemenda eins og þeir geta. Það sama kemur fram í kafla 

Ingvars Sigurgeirssonar, Amalíu Björnsdóttur, Gunnhildar Óskarsdóttur og Kristínar 

Jónsdóttur (2014). Þeir reyndu að finna lausnir til dæmis fyrir þá nemendur sem eiga 

erfitt með að einbeita sér og þurfa aðstöðu til þess að geta einbeitt sér betur. 

Kennarinn í þessari rannsókn hafði útbúið slíka aðstöðu með því að setja upp skilrúm 

við eitt borð aftast í skólastofunni. Kennarar reyna að láta nemendum líða eins vel og 

þeir geta og finna lausnir ef það er eitthvað sem gengur ekki vel. Það kemur heim og 

saman við það sem Dunn og Dunn (1993) halda fram en þau segja að kennarinn ætti að 

finna svæði í skólastofunni þar sem nemendur geta setið með bakið í hina nemendurna 

og stilla þeim upp fyrir framan vegg. 

Þegar nemendur í þessari rannsókn voru spurðir hvernig þeim þætti skólastofan 

vera, voru þeir allir sammála um að hún væri þægileg, örugg og þeim fannst hún einnig 

vera stór og opin. Það er í samræmi við niðurstöður Árnýjar Ingu Pálsdóttur (2012) þar 

sem nemendum fannst það sama. Svör nemenda í þessari rannsókn voru öll á sömu 

leið, það var engin nemandi sem var óánægður með skólastofuna en margir nemendur 

höfðu samt sem áður orð á því að mikill hávaði myndaðist þar stundum og þá ættu þeir 

erfitt með að einbeita sér og vinna verkefni. Hávaði og læti var þeim efst í huga þegar 

nemendur töluðu um hvað þeim þótti neikvætt og erfitt við skólastofuna. Það er ekki í 

samræmi við það sem ég sá í vettvangsathugunum, þá þótti mér þver á móti vera fott 

hljóð og vinnufriður. Það má velta því fyrir sér hvort það hafi verið vegna þess að ég var 

að fylgjast með, eða að það þurfi lítið til þess að trufla þá. Nemendur hafa aðgang að 

nokkrum heyrnarhlífum sem þeir mega setja á sig þegar þeir vilja, það hefur þau áhrif 

að þau heyra minni hávaða og geta einbeitt sér betur. Heyrnahlífarnar eru í sjálfu sér 

góð lausn til þess að vernda fyrir hávaða, það ætti hins vegar að vera önnur lausn til og 

hún krefst þess að kennarinn nái góðu valdi á bekknum og brýni fyrir þeim að hljóð eigi 

að vera í skólastofunni þegar nemendur eru að vinna. Nemendur voru mjög meðvitaðir 

um að hávaðinn leiddi til minni einbeitingar sem aftur varð til þess að þeir unnu ekki 

eins vel og mikið og þeir hefðu getað. Svör þeirra eru í samræmi við það sem Higgins, 

Hall, Woolner og McCaughey (2005) segja um rannsóknir sem gerðar hafa verið 

varðandi námsumhverfi. Þar kom fram að gæði andrúmslofts, hitastigs og hávaða hafi 

áhrif á nám nemenda. Af svörum nemenda í þessari rannsókn má sjá að allir þeir sem 

töluðu um hávaða í skólastofunni nefndu að erfitt væri að vinna í námsbókum vegna 

þess. 

5.2 Hvernig námsumhverfi vilja nemendur? 

Nemendur geta haft ótal hugmyndir og upplýsingar sem mikilvægt er að hlusta á 

varðandi námsumhverfi. Það er mikilvægt fyrir kennara að setja sig í spor nemenda 

sinna og reyna að horfa á hlutina með þeirra augum, því þeirra áhyggjur, óskir og þarfir 

þarf að taka til greina (Ghaziani, 2008). Til þess að nemendum líði vel í skólanum þarf að 

huga að þessum þáttum, það er hægt að gera með því að virða þeirra skoðanir og 

hugmyndir. 

Þar sem niðurstaða rannsóknarinnar leiddi í ljós að nemendur voru almennt sáttir 

og ánægðir með námsumhverfið eins og það er í dag, bentu svör þeirra á að litlu sem 

engu vildu þeir breyta. Þó höfðu nemendur óraunhæfar kröfur varðandi hvernig 

skólastofan ætti að vera. Dæmi um það er flugborð og flugstóll, sem erfitt er að 

framkvæma. Annað sem nokkrir nemendur töluðu um og er ekki óraunhæft er að setja 

tennisbolta á fætur stólanna. Þegar stólarnir eru færðir til ef þeir hafa slíka bolta 

myndast engin hávaði og þá helst betri vinnufriður. Einnig vildu nemendur hafa borð 

sem ekki heyrist í þegar það er fært til. Þegar vettvangsathugunanirnar áttu sér stað 

mátti sjá að nemendur vildu færa sig til og læra á öðrum stað heldur en við borðið sitt. 

Nemendur unnu vel á þeim stað sem þeir völdu og tel ég að góður andi skapist í 

skólastofunni ef nemendum líður vel og séu í þægilegu umhverfi. Eins og fram kemur í 

Aðalnámskrá grunnskóla (2011) eiga nemendur að hafa val og er það hluti af 

skólastefnu hvers bæjarfélags fyrir sig. 

Ghaziani (2008) segir að nemendur geti haft margar hugmyndir sem mikilvægt er 

fyrir kennarann að hlusta á hvað varðar námsumhverfið. Kennarinn þarf því að setja sig 

í spor nemenda sinna og horfa á hlutina með þeirra augum, því þeirra áhyggjur, þarfir 

og námsumhverfi er mikilvægt að taka til greina. 

Einn nemandi vildi sjá vegg sem væri inni í skólastofunni þar sem nemendur gætu 

farið bakvið og lært. Það þótti honum mjög sniðugt og vildi sjá það verða að veruleika. 

Slíkur veggur var í skólastofum í þeim grunnskóla sem hann var nemandi í erlendis. 

Einnig mátti leika sér þar þegar það var frjáls tími. Að hans sögn var þessi staður mjög 

vinsæll meðal nemenda og gátu þeir fengið að læra þarna í friði án þess að nokkur 

truflaði þá. Það er nokkuð ljóst að nemendur hafa ýmislegt um námsumhverfi sitt að 

segja. Þó svo að hugmyndir þeirra séu stundum óraunhæfar eins og fram hefur komið 

er vert að hlusta á þær en ekki drepa þær um leið niður. Mér þykir mjög mikilvægt að 

hafa nemendur með í ráðum þegar námsumhverfið er hannað, þeir eiga rétt á að segja 

sína skoðun og koma með sínar hugmyndir samkvæmt Aðalnámskrá grunnskóla (2011). 

Allar hugmyndir er vert að hlusta á og virða, það er það sem við viljum kenna 

nemendum að gera og er því mikilvægt að kennarinn sýni gott fordæmi. Kenkmann 

(2011) er á sama máli, hún segir að mikilvægt sé að nemendur fái að taka þátt í hönnun 

skólastofunnar. Nemendur þekkja skólastofuna sína og eru vel færir um að skipuleggja 

og segja sínar skoðanir á námsumhverfinu. Það er mikilvægt að meta hversu áhrifaríkar 

hugmyndir þeirra eru hvað varðar hönnun skólans. Umræða um hönnun og ástæðu 

þess að nemendur ættu að taka meiri þátt er mjög áhugaverð, nemendur þurfa 

daglegan stuðning til þess að þeirra skoðunum og hugmyndum sé haldið við. 

Nemendur vita flestir í hvernig umhverfi þeim líður vel. Þeir finna einnig fljótlega 

hvað hentar þeim og hvað ekki. Nemendur eru jafn ólíkir og þeir eru margir. Þeir hafa 

ólíkar þarfir sem er mikilvægt að koma til móts við. Það sem hentar einum nemanda, 

hentar ekki öðrum. Þeir eiga það allir sameiginlegt að þurfa að vera innan um öruggt og 

þægilegt námsumhverfi þar sem þeim líður vel og geta stundað sitt nám. Skoðanir 

þeirra á því hvar þeir vilja læra eru mikilvægar, eins og fram hefur komið eiga 

nemendur að fá að taka þátt í hönnun námsumhverfisins ásamt kennara sínum, þannig 

skapa þeir í sameiningu námsumhverfi sem öllum líður vel í. Í rannsókn Önnu Kristínar 

Sigurðardóttur (2014) kemur fram að manngert námsumhverfi í skólum er einn þáttur 

sem getur leitt að góðu skólastarfi, framförum og vellíðan bæði hjá nemendum og 

kennurum. 

Dunn og Dunn (1993) eru á sama máli og segja að kennarinn ætti að hafa nemendur 

með í ráðum ef hann ætlar að breyta einhverju í skólastofunni. Ástæðan fyrir því er sú 

að nemendur hafa gaman af því að aðstoða kennarann og þá sérstaklega ef á að fara út 

í miklar breytingar. 

Nemendurnir eru aðstoðarmenn og eru stoltir af því að geta hjálpað. Sumir 

nemendur sækjast ekki eingöngu í staði þar sem er hljóð, líkt og kemur fram í þessari 

rannsókn var það gangurinn aðallega sem kom til greina. Nemendur sækjast einnig í 

þægindi, eins og í þessu tilfelli var það heimakrókurinn. Þar geta nemendur legið á teppi 

á meðan þeir læra, innan um púða og í rólegu umhverfi. 

5.3 Hvar vilja nemendur læra? 

Niðurstöður rannsóknarinnar sýna að af þeim 18 nemendum sem tóku þátt í 

rannsókninni voru 13 nemendur sem vildu læra á öðrum stað en við sitt eigið borð. Þó 

nemendur hafi almennt verið ánægðir með þær aðstæður sem skólastofan bauð upp á, 

kaus meirihlutinn að læra annarsstaðar en inni í skólastofunni. Sjö nemendur tóku 

mynd af ganginum fyrir utan skólastofuna og fannst þar af leiðandi best að læra þar, 

einn nemandi vildi vera í námsverinu að læra, fimm nemendur tóku mynd af 

skólastofunni sinni eða borðinu sínu og fimm nemendur tóku mynd af heimakróknum 

sem er inni af skólastofunni. Þeir nemendur sem vildu sitja við sitt eigið borð og læra 

sögðu meðal annars að ástæðan fyrir því væri sú að þá hafa þeir kennarann í augnsýn 

og geta auðveldlega leitað til hans ef þeir þurfa einhverja aðstoð. Það kemur heim og 

saman við niðurstöður Tandy (1999) sem leiddu í ljós að nemendur vildu vera þar sem 

þekking einhvers fullorðins væri til staðar. Fyrir suma nemendurna skipti það máli hvort 

kennarinn væri viðstaddur og nálægt þeim eða ekki. Þeir virtust finna fyrir auknu öryggi 

og þótti gott að geta leitað til kennarans og spurt hann spurninga þegar þeim datt í hug 

og þurftu á því að halda. Fyrir aðra nemendur skipti þetta ekki máli, þeim fannst allt í 

lagi að þurfa að koma frá öðrum stað, eins og í þessu tilfelli af ganginum og spyrja 

kennarann spurninga. Þeim finnst þeir ekki þurfa að hafa kennarann í augnsýn og finnst 

allt í lagi að þurfa að fara inn í skólastofuna til þess að fá aðstoð. 

Þegar fylgst var með nemendum vinna, voru sumir ánægðir í sínum sætum. Aðrir 

spurðu kennarann hvort þeir mættu færa sig til því þeir vildu frekar vera annarsstaðar 

að læra. Nemendur kunnu reglurnar sem kennarinn hafði verið búinn að setja um að 

læra annarsstaðar. Ef allir eða margir nemendur suða í einu fær enginn að færa sig til. 

Ef þeir hins vegar biðja hljóðlega, með því að fara til kennarans eða réttu upp hönd og 

spyrja er þeim gefið leyfi til þess að færa sig. Nemendur virtust virða þetta og voru þeir 

ekki með læti þegar þeir spurðu kennarann. Þeir fóru frekar hljóðlega að þessu, tóku þá 

dótið sitt og fóru á þann stað sem þeir höfðu beðið um að fara á með því að gera það 

rólega. 

Samkvæmt Kenkmann (2011) vilja nemendur móta umhverfi sitt innan 

skólastofunnar með því að sitja nálægt vinum sínum og halda sig gjarnan frá öðrum. 

Það mátti greinilega sjá þegar vettvangsathuganir stóðu yfir að vinir voru yfirleitt búnir 

að tala saman áður en þeir fengu leyfi frá kennaranum að færa sig. Einn nemandi spurði 

kennarann hvort hann og vinur eða vinkona mættu færa sig á annan stað. 

Þar sem ég þekki til þessara nemenda sem tóku þátt í rannsókninni og hef eytt 

miklum tíma með þeim komu niðurstöðurnar mér ekki í opna skjöldu. Ég hef fylgst með 

þessum nemendum vinna á öllum þessum stöðum og hafa þeir oftast unnið vel þar. 

Svör nemenda komu mér heldur ekki á óvart þegar ég spurði þá hvers vegna 

heimakrókurinn, námsverið eða gangurinn væri betri staður til þess að læra á heldur en 

borðið þeirra, en þeir svöruðu að minni hávaði og erill væri þar. Í sjálfu sér hefði þótt 

athyglisvert ef þeir höfðu svarað að það væri spennandi eða skemmtilegt að læra á 

þessum stöðum. Þau svör komu ekki fram og bendir það til þess að nemendur eru 

meðvitaðir og hafa metnað í þá vinnu sem þeir eru að sinna í skólanum. Þegar 

niðurstöðurnar voru skoðaðar þóttu mér þessi svör nemenda vera athyglisverð og sýna 

hversu mikils virði það er fyrir þau að fá að vera í næði og hljóði. Nemendurnir eru ekki 

að hugsa um að fara úr augsýn kennarans til þess að haga sér á einhvern annan hátt 

heldur en þeir gera í skólastofunni, þeir eru að biðja um að fara á annan stað til þess að 

geta lært þar sem þeir vita að þeir fá næði og frið. Þeir fimm nemendur sem fannst best 

að læra í skólastofunni við sitt borð töluðu allir um að ástæðan fyrir því væri meðal 

annars sú þeir vildu ekki róta of mikið við dótinu sínu og þurfa að fara með það á annan 

stað. Þeir vildu vera á sínu svæði, þar fannst þeim öruggast að vera og með kennarann 

nálægt sér. Doherty (2005) segir að í ýmsum rannsóknum hafi komið fram að 

nemendur kjósa rólegt umhverfi til þess að læra í. Nemendurnir í þessari rannsókn 

höfðu nákvæmlega það að segja, það var eins og rauður þráður í gegnum öll viðtölin að 

nemendur vildu læra í hljóðlátu umhverfi þar sem þeir gátu einbeitt sér að því að læra 

og vinna þau verkefni sem þeir áttu að gera. 

Þeir nemendur sem sögðust vilja frekar læra frammi á gangi eða í heimakróknum, 

fengu leyfi hjá kennaranum. Þeir nemendur sem báðu ekki um að færa sig en svöruðu 

spurningunni á sama hátt voru annaðhvort feimnir við að spyrja kennarann eða sáu að 

aðrir nemendur höfðu spurt á undan og fannst þeim þá ekki taka því að spyrja. Það var 

greinilegt að mikil ásókn er í þessa tvo staði, ganginn og heimakrókinn. Nemendur 

kepptust við að vera fyrst til að spyrja kennarann hvort þeir mættu færa sig. 

Rannsókn þessi veitir góða sýn á hvernig börn túlka mismunandi svæði skólans. Hún 

sýnir hvernig nemendur skynja skólann á ólíkan hátt og fær fram hugmyndir og líðan 

hvers og eins. Hafa þarf nemendur í huga þegar eitthvað er skipulagt og leyfa þeim að 

segja sína skoðun og koma með hugmyndir varðandi endurbætur. Að nota myndir sem 

aðferð til að safna gögnum frá nemendum til að öðlast betri skilning á skólanum er 

árangursrík leið sem fær nemendur til að vera partur af endurbótum og breytingum. 

Með því að hafa þetta sjónrænt fyrir nemendur gefa þeir góðar hugmyndir af lausnum, 

jafnvel betri en fullorðnir sem sjá ekki eða skilja fullkomlega. 

5.4 Styrkleikar rannsóknarinnar og hagnýting niðurstaðna 

Eins og sjá má hér að framan eru helstu niðurstöður þessarar rannsóknar þær að 

nemendur kjósa hljóðlátt og rólegt námsumhverfi þar sem þeir geta lært og unnið að 

sínum verkefnum í næði. Þeir nemendur sem vildu vera inni í skólastofunni að læra 

vildu vera í nálægð við kennarann og fá stuðning og aðstoð frá honum. Þeir nemendur 

sem vildu læra frammi á ganginum voru að sækjast eftir meira næði og hljóði. Þeir sem 

vildu vera í heimakróknum að læra sögðu að þar væri aðeins meira næði heldur en í 

sætinu sínu og að þar væru meiri þægindi. 

Í þessari rannsókn voru svör nemenda í viðtölunum ansi fjölbreytt þegar þeir voru 

spurðir að því hvar þeim þætti best að læra. Þeir höfðu myndina í viðtalinu sem þeir 

sjálfir tóku og höfðu orð á því að þeim hafi fundist gaman að taka þessar myndir vegna 

þess að þetta var ekki beint eitthvað sem þeir höfðu hugsað mikið um. 

Myndir í viðtölum er góð leið til að brúa bilið á milli rannsakanda og þess sem verið 

er að rannsaka (Clark, Laing, Tiplady og Woolner, 2013). Það að nota myndir getur gefið 

báðum aðilum hugmyndir og með samræðum byggist sameiginlegur skilningur á 

viðfangsefninu. Í þessari rannsókn fann ég fyrir að meiri nánd myndaðist milli mín og 

nemenda í viðtalinu þegar þeir höfðu myndina meðferðis. Þeir gátu auðveldlega rifjað 

upp þá stund sem þeir tóku myndina og auðveldaði það þeim að svara spurningum 

mínum. Gagnlegar upplýsingar komu í ljós með því að láta nemendur útskýra myndina 

sína sem mögulega hefðu ekki komið fram ef þeir hefðu ekki tekið neinar myndir. Ég 

vonast til að þessar niðurstöður eigi eftir að nýtast kennurum sem vilja huga að eða 

bæta aðstæður nemenda inni í skólastofunni og er ég sammála Kenkmann (2011) um 

að kennarar eigi að leyfa nemendum að taka þátt í hönnun námsumhverfisins og leyfa 

þeim að koma fram með sínar hugmyndir og skoðanir til þess að bæta umhverfið og 

hafa það þannig að allir séu ánægðir. 

Í ljósi ólíkra hugmynda nemenda og þarfa mættu þeir hafa meira val eins og fram 

kemur í Aðalnámskrá grunnskóla (2011). Ég tel það vera mjög mikilvægt að gott 

samstarf sé á milli kennara og nemenda og að nemendur séu meðvitaðir um að þeir 

mega koma sínum skoðunum á framfæri og að kennarinn virði þær. Ég vona að 

niðurstöður mínar eigi einnig eftir að vekja skólastjórnendur og aðra starfsmenn sem 

koma að grunnskólamenntun og hönnun skólabygginga til umhugsunar um mikilvægi 

þess að hafa umhverfi nemenda í huga. 

Ég tel mikilvægt að varpa ljósi á viðhorf nemenda sem sýnir hvar þeim þyki best að 

læra. Raddir nemenda fá ekki oft að heyrast sem er sorglegt, því oft hafa þeir mjög 

góðar hugmyndir og skoðanir sem auðvelt er að taka tillit til. Þegar nemendur voru 

spurðir hvernig mætti bæta eða laga skólastofuna, höfðu þeir mjög skemmtilegar og 

áhugaverður lausnir. Með því að setja tennisbolta undir fætur stólanna inni í 

skólastofunni, er dregið úr hávaða þegar stólar eru færðir til og ætti ekki að vera erfitt 

verk ef allir hjálpast að. Það er dæmi um mjög góða lausn sem kemur frá nemendum 

sjálfum og er ég viss um að ekki einungis nemendur verða ánægðir með útkomuna, 

heldur kennarinn einnig. Námsumhverfið skiptir nemendur greinilega miklu máli, þeir 

eru meðvitaðir um að þar eyða þeir löngum tíma dags og hafa þeir talsverðar skoðanir 

um það sem sjá má í viðtölunum. Það er mín ósk að nemendur upplifi að þeir mega og 

geta haft áhrif á námsumhverfið. Í því lýðræðislega samfélagi sem við búum er það 

réttur nemenda að fá að taka þátt í að byggja upp farsælt og árangursríkt 

námsumhverfi. Eins og fram kemur hvort tveggja í lögum um grunnskóla nr. 91 (2008) 

og Aðalnámskrá grunnskóla (2011) eiga nemendur rétt á að koma sínum skoðunum á 

framfæri hvað varðar námsumhverfið, námstilhögun, fyrirkomulag skólastarfs og aðrar 

ákvarðanir sem eiga við þá. 

Ef kennari ætlar að breyta einhverju í skólastofunni er mikilvægt að hann geri það í 

samvinnu við nemendur. Dunn og Dunn (1993) telja að nemendur þurfi að vera 

meðvitaðir um þær breytingar sem verið er að gera í skólastofunni og hvers vegna. 

Þátttaka þeirra skapar jákvætt viðhorf til breytinganna og hugmyndir og viðbrögð 

nemenda hjálpa þegar þarf að ákveða aðstæður fyrir nemendur með ólíkar þarfir, til 

dæmis þá sem þurfa meira næði. 

Ég hafði mikla ánægju af því að framkvæma þessa rannsókn og mikinn áhuga á 

viðfangsefninu, mig hefur lengi langað til þess að setja mig betur inn í málefni sem 

varða námsumhverfi nemenda og sérstaklega að fá að kynnast þeirra skoðunum. Ég 



58 

vona að niðurstöður mínar eigi eftir að opna augu kennara fyrir mikilvægi þess að hafa 

nemendur með sér í liði þegar breyta á umhverfinu í skólastofunni. Skólastofan er 

vinnusvæði nemenda og kennara og er því mjög mikilvægt að vel sé hugað að því og að 

hönnun og skipulag hennar festist ekki í ákveðnum farvegi heldur sé síbreytileg. 

6 Lokaorð 

Í þessari rannsókn hef ég lagt áherslu á að lýsa viðhorfum ungra nemenda til 

skólaumhverfisins með því að taka við þá viðtöl og fá að heyra frá þeim hvar þeim þykir 

best að læra innan veggja skólans. Ég tók viðtöl og skoðaði skólastofuna þeirra vel og 

reyndi að lýsa henni eftir minni bestu getu. Með því fékk ég tækifæri til að sjá með 

mínum eigin augum hvernig nemendurnir og kennarinn nota námsumhverfið til náms, 

einkum heimastofuna og næsta nágrenni hennar. Með námi og vinnu nemenda á ég við 

almennt bóklegt nám með áherslu á lestur og verkefnavinnu. 

Helsta niðurstaða mín hvað varðar námsumhverfi nemenda er sú að þeir voru 

almennt ánægðir með þær aðstæður sem þeir hafa til náms og þá staði sem boðið er 

upp á. Þegar nemendur voru spurðir hvort það væri eitthvað sem mætti laga hvað 

varðar námsumhverfið voru þeir allir sammála því að minnka mætti hávaðann sem 

skapast getur í skólastofunni og veittu góð ráð um hvernig koma mætti í veg fyrir hann. 

Ég var mjög ánægð þegar nemendur komu með lausnir á vandanum, til dæmis að settir 

yrðu tennisboltar á fætur stólanna til þess að draga úr hávaða þegar þeir eru færðir til. 

Þetta bendir til þess að nemendur séu fullfærir um að koma með lausnir á vandamálum 

sem auðvelt er að framkvæma. Skoðanir þeirra um umhverfið sitt voru mjög skýrar. 

Mér þykir mikilvægt að fá þær fram og að hlustað sé á það sem þeir hafa að segja. 

Myndirnar sem nemendur tóku og notuðu sem verkfæri í viðtölunum nýttust vel og 

gæti sú nálgun nýst fleirum sem vilja fá fram skoðanir og viðhorf barna. Ég tel að þær 

hafi verið mjög gagnlegar og hjálpuðu nemendum að tjá sig og koma sínum skoðunum á 

framfæri. 

Meginniðurstöður eru þær að nemendur sækja í aðra staði að læra á en sitt fasta 

sæti og borð í heimastofu. Þeir staðir eru borð sem er fyrir utan skólastofuna og 

heimakrókur. Nemendur þurfa að hafa einhverskonar val um hvar þeir mega læra og 

mikilvægt er að námsumhverfið bjóði upp á ólíka staði fyrir nemendur að sækja. Það 

verður að huga að nemendunum og hafa þarfir þeirra að leiðarljósi, það er mikilvægt að 

þeir fái tækifæri til þess að læra í þægilegu umhverfi og að þeim líði vel á sínum 

grunnskólaárum. Einnig er mikilvægt að nemendur hafi val um hvar og hvernig þeir 

læra, að þeir hafi möguleika á fjölbreyttum og þægilegum stöðum. Ég tel að mikilvægt 

sé að framkvæma fleiri rannsóknir sem þessa og þá með stærra úrtaki. Ég tel að 

niðurstöðurnar sem hafa verið birtar hér sýni án alls vafa að nemendur hafa sjálfstæðar 

skoðanir og hugmyndir varðandi námsumhverfið í grunnskólanum og að búa þurfi þeim 

fjölbreytt umhverfi til náms. Þeir vilja umhverfi sem býður upp á marga valkosti og þeir 

vilja ákveða sjálfir hvar þeir koma sér fyrir til að læra. 

Viðauki A: Viðtalsrammi 

1. Geturðu sagt mér frá myndinni sem þú tókst? 

2. Hvers vegna tókstu hana? 

3. Geturðu sagt mér nánar frá þessum stað sem þér þykir best að læra á? 

4. Afhverju þykir þér betra að læra á þessum stað frekar en við borðið þitt? 

5. Finnst þér að kennarinn eigi að leyfa þér að læra þar sem þú vilt? 

6. Hvernig finnst þér að skólastofan eigi að vera? Hvaða hugmyndir hefur þú? 

7. Vantar eitthvað sem þú vildir taka mynd af sem er ekki til? 

8. Eitthvað sem þú vilt bæta við að lokum? 

Viðauki B: Skráningarform fyrir vettvangsathugun 

Þetta skráningarform var nýtt í rannsókninni Starfshættir í framhaldsskólum. 

Vettvangsathugun 

Dagsetning  Áfanga- eða 

bekkjarkerfi 
 

Tákn skóla  

Upphaf og lok athugunar 
Upphaf Lok  Námsár 

nemanda 
 

  

Kennari/ kennarar 

fjöldi 
 

Kyn 
Námsgrein  Heiti áfanga  

 

Athugandi/athugendur                        Skrásetjari/skrásetjarar: 

Nemendafjöldi 
Stúlkur:           Drengir:         Alls mættir:       Alls skráðir í hópinn: 

Braut/brautir sem 

nemendur skráðir á  

1. Skólastofan (lýsing) 

Uppröðun og skipulag í stofunni, s.s. fagstofa, uppröðun nemendaborða, staðsetning kennaraborðs, lýsing, efni á 

veggjum og helstu tæki, s.s. tölvur. 

 

 

2. Kennslustundin (lýsing í samfelldu máli með tímasetningum) 

Upphaf kennslustundar 

Tími: 

 

 

 

 

Framvinda 

Tími: Kennari gerir: Tími: Nemandi gerir (þ.m.t. virkni): 

    

    

   [Athugendur bæti við línum eftir þörfum!] 

[Skrá um 10 mín. í hvern reit, en skrá tímann 

þéttar] 

Lok kennslustundar (lýsa hvernig kennari lauk stundinni, en tímasetningar mega vera í framvindulýsingunni) 

 

 

Námsefni 

 

 

Kennslustundin í hnotskurn (megininntak, helstu aðferðir, hlutur kennara, virkni nemenda, andi o.fl.) 

 

 

Hugleiðingar athuganda/athugenda (s.s. nánar um virkni (ítarlegt), valdatengsl, lýðræði, jafnrétti, mannréttindi og 

hvaðeina sem vakti athygli athuganda)  

 

 

 

 


